
1.0. UTANGULIZI 

Mheshimiwa Spika, kwa mujibu wa Kanuni ya 127(9) ya Kanuni za 

Kudumu za Bunge za Mwaka 2025 kikisomwa pamoja na kifungu 

cha 9 (1) na (2) cha Sheria ya Bajeti Sura ya 439, naomba 

kuwasilisha Maoni ya Kamati ya kudumu ya Bunge ya Bajeti kuhusu 

Tathmini ya Hali ya Uchumi wa Taifa kwa mwaka 2025, Mpango wa 

Maendeleo wa Taifa kwa mwaka 2025/26, Utekelezaji wa Bajeti ya 

Serikali kwa mwaka 2025/26 pamoja na Mapendekezo ya Mpango 

na Bajeti ya Serikali kwa mwaka wa fedha 2026/27.  
 

Mheshimiwa Spika, Taarifa hii imegawanyika katika sehemu kuu tisa 

(9) kama ifuatavyo: -  

i. Sehemu ya Kwanza ni Utangulizi; 

ii. Sehemu ya Pili ni Tathmini ya Mwenendo wa Viashiria vya 

Uchumi Jumla kwa Mwaka 2025 na 2026; 

iii. Sehemu ya Tatu ni Tathmini ya Utekelezaji wa Bajeti ya Serikali 

kwa Mwaka wa Fedha 2025/26; 

iv. Sehemu ya Nne ni Tathmini ya Utekelezaji wa Mpango wa 

Maendeleo wa Taifa wa Mwaka 2025/26 Pamoja na 

Uchambuzi wa Mapendekezo ya Mpango wa Maendeleo wa 

Taifa Kwa Mwaka 2026/27; 

v. Sehemu ya Tano ni Hoja Mahsusi; 

vi. Sehemu ya Sita ni Sura ya Bajeti ya Serikali kwa Mwaka wa 

Fedha 2026/27; 

vii. Sehemu ya Saba ni Uchambuzi wa Hatua za Kikodi, Ada, Tozo 

na Hatua Nyingine za Kikodi pamoja na Usimamizi Wake; 

viii. Sehemu ya Nane ni Maoni ya Ujumla; na  

ix. Sehemu ya Tisa ni Hitimisho. 
  

1.1. Namna uchambuzi ulivyofanyika 

Mheshimiwa Spika, Taarifa hii imezingatia malengo ya Dira ya 

Taifa ya Maendeleo ya 2050 na Mpango Elekezi wa Muda 

Mrefu (LTPP) wa mwaka 2026/27 – 2050/51 ambao umeweka 

viashiria vitakavyotumika katika kupima utekelezaji wa 

mipango ili kufikia malengo ya Dira. Vilevile, Taarifa 

imezingatia Mpango wa Nne wa Maendeleo wa Taifa wa 

Miaka Mitano wenye dhima ya “Mageuzi kwa ajili ya Ukuaji 

Jumuishi wa Uchumi na Uzalishaji Ajira”, Mpango wa 

Maendeleo wa Taifa wa Mwaka 2026/27, Hotuba ya Bajeti ya 

Serikali ya Mwaka 2026/27, Ilani ya Uchaguzi ya Chama cha 

Mapinduzi ya mwaka 2025-2030 pamoja na Hotuba ya Rais 

wa Jamhuri ya Muungano wa Tanzania wakati wa Kufungua 

Bunge la 13 mwezi Novemba, 2025.  

Mheshimiwa Spika, viashiria vilivyozingatiwa katika uchambuzi 

wa Kamati ni kama ifuatavyo:-  

i. Nchi yenye pato la Taifa lenye thamani ya dola za 

Marekani trilioni 1 ifikapo 2050; 

ii. Wastani wa pato la mtu mmoja lenye thamani ya dola 

za Marekani 7,000 kwa mwaka ifikapo 2050; 

iii. Uchumi kukua kwa asilimia 10 hadi asilimia 12 kwa 

mwaka; 

iv. Uwiano wa ugharamiaji wa Mpango kati ya Sekta binafsi 

na umma kwa asilimia 70 na asilimia 30 mtawalia; 

v. Kuwa mzalishaji mkuu wa chakula Barani Afrika na 

miongoni mwa nchi kumi bora Duniani; 

vi. Kutokomeza umaskini uliokithiri kwa makundi yote; na 

vii. Kutengeneza ajira endelevu na zenye staha. 
 

Mheshimiwa Spika, vilevile, Kamati ilizingatia vichocheo 

vitakavyopelekea nchi kufikia matarajio ya Dira 2050 

yanayojumuisha usafirishaji fungamanishi, maisha bora na 

ustawi, nishati, sayansi na teknolojia, utafiti na maendeleo 

pamoja na mageuzi ya kidigitali. 
 

Mheshimiwa Spika, nitumie fursa hii kumpongeza Mhe. Dkt. 

Samia Suluhu Hassan Rais wa Jamhuri ya Muungano wa 

Tanzania kwa nia yake ya dhati ya kusikiliza maoni ya Kamati 

na kuyafanyia kazi ipasavyo na hatimaye kuwasilishwa kwa 

Hotuba ya Bajeti ya Serikali Bungeni. Hii inaonyesha kwamba 

tuna Rais msikivu, mnyenyekevu na mwenye kujali maendeleo 

ya Watanzania wote. Hakika Taifa limepata mtu sahihi. 
 

2.0. TATHMINI YA MWENENDO WA VIASHIRIA VYA UCHUMI JUMLA KWA 

MWAKA 2025 NA 2026 

2.1. Mwenendo wa hali ya uchumi wa Dunia 

Mheshimiwa Spika, Kamati ilifanya uchambuzi wa mwenendo 

wa uchumi wa Dunia kwa kuzingatia  Taarifa ya Mwenendo 

wa Hali ya Uchumi wa Dunia iliyotolewa na Shirika la Fedha la 

Kimataifa Mwezi Aprili, 2026 (World Economic Outlook Report, 

April 2026) na kubaini masuala yafuatayo:- 

 

i. Uchumi wa dunia umeendelea kukua kwa wastani wa 

asilimia 3.4 mwaka 2025 kama ilivyokuwa mwaka 2024 

ambao ni chini ya makadirio ya kiwango cha ukuaji wa 

asilimia 3.5. Mwenendo huo wa uchumi wa dunia 

umeathirika na utekelezaji wa sera za fedha ili 

kukabiliana na mfumuko wa bei, kuongezeka kwa riba 

za mikopo, mabadiliko ya tabianchi. Aidha, mgogoro 

wa kisiasa Mashariki ya kati umesababisha kupanda 

kwa bei ya nishati ya mafuta, kuvurugika kwa mnyororo 

wa ugavi, kuongezeka kwa gharama za usafirishaji na 

bima; 

ii. Ukuaji wa uchumi wa Nchi za Kusini mwa Jangwa la 

Sahara wastani uliongezeka na kufikia asilimia 4.5 ikiwa 

ni chini ya maoteo ya kukua kwa asimilia 4.6 

iliyotabiriwa mwezi Januari 2026. Hali hii imechangiwa 

na kuongezeka kwa gharama za mbolea na usafirishaji 

majini kulikosababishwa na mvurugiko wa mnyororo wa 

ugavi katika Nchi za Mashariki ya kati. 
  

Mheshimiwa Spika, Jedwali na. 1 linaonyesha mwenendo wa 

ukuaji wa uchumi wa dunia kuanzia mwaka 2022 hadi 2025. 

 
Jedwali Na.1 Mwenendo wa ukuaji wa uchumi wa Dunia (2022-2025) 

Kundi/ Mwaka Ukuaji Halisi(Asilimia) 

2022 2023 2024 2025 

Dunia 3.8 3.3 3.4 3.4 

Nchi zinazoendelea 3.1 1.7 1.8 1.9 

Nchi zinazoibukia na zinaendelea 4.3 4.4 4.5 4.4 

Nchi za Kusini Mwa Jangwa la 

Sahara 

4.4 3.8 4.2 4.5 

Chanzo: Shirika la Fedha la Kimataifa (IMF-WEO) Aprili, 2026 

Mheshimiwa Spika, kufuatia uchambuzi huo, Kamati inaishauri 

Serikali kuangalia uwezekano wa kupata mafuta na mbolea 

katika masoko mengine ambayo hayajaathiriwa na mgogoro, 

kuanza kutumia nishati zinazopatikana nchini kama vile gesi 

asilia kwa kuongeza vituo vya kujaza gesi na kuharakisha 

ujenzi wa mradi wa gesi asilia wa LNG Likong’o Lindi. 
 

2.2. Mwenendo wa uchumi wa Taifa 

Mheshimiwa Spika, Kamati ilifanya uchambuzi wa mwenendo 

wa uchumi wa nchi na kubaini yafuatayo:- 

i. Mwaka 2025 uchumi ulikua kwa wastani wa asilimia 5.9 

ikilinganishwa na asilimia 5.6 katika kipindi kama hicho 

mwaka 2024; 

ii. Shughuli za Kilimo zilikuwa na mchango mkubwa zaidi 

katika ukuaji kwa asilimia 24.3 ikifuatiwa na Ujenzi 

(asilimia 11.9); Uchimbaji Madini na Mawe (asilimia 10.3); 

Biashara na Matengenezo (asilimia 8.6) na Usafirishaji na 

Uhifadhi Mizigo (asilimia 8.3 ); 

iii. Shughuli za kiuchumi zilizokua kwa kasi kubwa zilikuwa ni 

Fedha na Bima (asilimia 15.7); Umeme na Gesi (asilimia 

11.8); Uchimbaji wa Madini na Mawe (asilimia 9.4); 

Sanaa na Burudani (asilimi 8.5).  
 

Mheshimiwa Spika, katika mwaka 2026 uchumi unatarajiwa 

kukua kwa asilimia 6.3. Mwenendo huo utachangiwa na 

kuimarika kwa shughuli za ujenzi, kilimo pamoja na huduma za 

kifedha na bima. Ili kuendelea kuchochea ukuaji wa sekta 

zinazochangia katika ukuaji wa Pato la Taifa pamoja na sekta 

nyingine, Kamati inaishauri Serikali yafuatayo:- 

i. Kutoa fedha kwa ajili ya utekelezaji wa miradi ya 

umwagiliaji, kuwekeza katika tafiti za mbegu zinazohimili 

ukame na magonjwa pamoja na kulinda mbegu za asili 

kupitia taasisi za utafiti wa kilimo, kuanzisha viwanda vya 

kusindika mazao ya kilimo na kuanzisha vituo vya 

mafunzo ya kilimo endelevu kwa wakulima wadogo na 

wa kati ili kuendelea kukuza sekta ya kilimo inayoongoza 

kwenye kuchangia Pato la Taifa; 

ii. Kuanzisha mifuko maalum ya kufadhili na kugharamia 

sekta ya kilimo ili kuwezesha upatikanaji wa mikopo kwa 

riba nafuu sambamba na kuanzisha mifuko maalum ya 

umwagiliaji na mifugo; 

iii. Serikali kuwasilisha mapato yote yanayotokana na 

vyanzo mahsusi kwa ajili ya Mfuko wa Maendeleo ya 

Kilimo (Agricultural Development Fund - ADF) na sio 

utaratibu wa hivi sasa wa kupeleka asilimia 70 kwenye 

mfuko na asilimia 30 kwenda kwenye Mfuko Mkuu wa 

Serikali; 

iv. Kuendeleza viwanda vya kuchakata madini na 

mazao ili kuongeza thamani ya bidhaa hizo na 

kupunguza utegemezi wa kuuza bidhaa ghafi 

ambazo haziwezi kushindana kwenye soko la 

kimataifa; na 

v. Kuanzisha sera za kuhamasisha uwekezaji katika 

sekta zingine kama vile teknolojia, huduma za 



 

7 
 

kifedha na viwanda vidogo kuliko kutegemea sekta 

ya kilimo pekee. 

 
2.3. Mfumuko wa Bei 

Mheshimiwa Spika, mfumuko wa bei nchini umeendelea kuwa 

himilivu ndani ya viwango vinavyotakiwa na Benki Kuu vya kati 

ya asilimia 3 hadi asilimia 5. Hata hivyo uchambuzi wa Kamati 

umebaini masuala yafuatayo:-  

i. Mfumuko wa bei umeongezeka kwa asilimia 0.2 kutoka 

kiwango cha asilimia 3.1 mwaka 2024 hadi asilimia 3.3 

mwaka 2025;  

ii. Katika mwaka 2025, mfumuko wa bei wa chakula 

uliongezeka hadi kufikia wastani wa asilimia 6.4 kutoka 

asilimia 2.1 mwaka 2024. Hilo ni ongezeko kubwa 

ukizingatia nafasi ya bidhaa za vyakula kwenye kapu la 

bidhaa (Consumer Price Index - CPI);  

iii. Chakula na mafuta ni bidhaa ambazo zinachukua uzito 

mkubwa kwenye kapu la bidhaa kwa asilimia 28.2 na 

asilimia 15.1 mtawalia na ndio vichocheo vikuu vya 

mfumuko wa bei; 

iv. Mfumuko wa bei nchini katika mwaka 2026 unatarajiwa 

kuongezeka hadi asilimia 4 kutokana na kupanda kwa 

gharama za mafuta; na 

v. kuongezeka kwa mfumuko wa bei kwa zaidi ya asilimia 

10 kwa baadhi ya nchi  za ukanda wa Afrika Mashariki 

pamoja na Kusini mwa Jangwa la Sahara 

kulikosababisha kuongezeka kwa mauzo ya chakula 

kwenda nchi hizo na kupunguza upatikanaji wa chakula 

na hivyo kusababisha kuongezeka kwa mfumuko wa bei 

nchini. 

 
Jedwali.2 Mfumuko wa bei wa Nchi za Ukanda wa  Afrika 

Mashariki, Mwaka 2025 
Nchi Asilimia 

Sudan ya Kusini 97.6 
Burundi 34.2 
Rwanda 7 
Kenya 4.1 
Somalia 3.7 
Uganda 3.6 
Tanzania 3.3 
Chanzo: Hali ya Uchumi wa Taifa kwa Mwaka 2025 

 

Mheshimiwa Spika, kufuatia uchambuzi huo, Kamati ilikuwa na 

mapendekezo yafuatayo:- 

i. Kuimarisha hali ya upatikanaji wa chakula nchini ili 

kukidhi mahitaji ya ndani na nje. Vilevile, Serikali ichukulie 

mfumuko wa bei wa juu wa nchi zinazotuzunguka kama 

fursa kwa wakulima kupata masoko ya kimataifa; na 

ii. Kupunguza uagizaji wa bidhaa kutoka nje ya nchi 

zinazoweza kuzalishwa nchini ikiwemo mbolea, ngano na 

sukari ili kudhibiti mfumuko wa bei unaotoka nje 

(Imported Inflation). 
 

Mheshimiwa Spika, usalama wa chakula ni nguzo muhimu 

katika kuhakikisha kuwa mfumuko wa bei unabaki ndani ya 

lengo la nchi na kikanda. Hivyo, Kamati inaitaka Serikali 

kuchukua hatua za makusudi ikiwa ni pamoja na kukamilisha 

miradi ya umwagiliaji ambayo itawezesha upatikanaji wa 

chakula katika kipindi chote cha mwaka na kuongeza mauzo 

ya bidhaa na mazao ya chakula nje ya nchi. 
 

2.4. Viwango vya ubadilishaji fedha na thamani ya Shilingi 

Mheshimiwa Spika, uchambuzi wa Kamati umebaini kuwa 

katika mwaka 2025 dola moja ya Marekani ilibadilishwa kwa 

wastani wa Shilingi 2,549.8 ikilinganishwa na Shilingi 2,610.5 

katika kipindi kama hicho mwaka 2024 sawa na kupanda kwa 

thamani ya Shilingi dhidi ya dola ya marekani kwa asilimia 2.3 

ikilinganishwa na kushuka kwa thamani kwa asilimia 9 katika 

kipindi kama hicho mwaka 2023. 
 

Mheshimiwa Spika, kuimarika kwa thamani ya shilingi 

kumechangiwa na mauzo ya bidhaa na huduma nje ya nchi, 

ambapo hadi kufikia Desemba, 2025 yaliongezeka kufikia dola 

za Marekani milioni 10,002.8 kutoka dola za Marekani milioni 

9,376.6 katika kipindi kama hicho mwaka 2024 sawa na 

ongezeko la  asilimia 6.7. Ongezeko hili lilichangiwa zaidi na 

mauzo ya dhahabu, utalii, bidhaa za viwandani na mazao ya 

biashara ya kilimo hususan tumbaku, korosho, kahawa na 

huduma za usafirishaji. Aidha, dhahabu na utalii vimeendelea 

kuwa vyanzo vikuu vya mauzo nje ya nchi ambapo kwa 

pamoja vimechangia asilimia 47.7 ya mauzo yote ya bidhaa 

na huduma. 
 

Mheshimiwa Spika, kuongezeka kwa bei ya dhahabu katika 

soko la dunia kuliimarisha kwa kiasi kikubwa mauzo ya madini 

nje ya nchi ambapo bei ya dhahabu iliongezeka hadi dola za 

Marekani  milioni 4,309.2 mwezi Desemba 2025, kutoka dola 

za Marekani milioni  2,648 mwezi Desemba 2024. Ongezeko hili 

la bei lilichangia kuongezeka kwa mauzo ya dhahabu kwa 

asilimia 36.4. 
 

Mheshimiwa Spika, ili kuimarisha thamani ya shilingi inaimarika 

dhidi ya sarafu za kigeni, Kamati inaitaka Serikali kufanya 

yafuatayo:- 

i. Kupunguza uagizaji wa bidhaa zinazoweza kuzalishwa 

ndani ya nchi mfano sukari ya mezani na ya viwandani, 

ngano, mafuta ya kula na mbolea ili kupunguza matumizi 

ya fedha za kigeni kuagiza bidhaa hizo; na 

ii. Kuongeza mauzo ya bidhaa na huduma nje ya nchi 

kama vile utalii na dhahabu. 
 

2.5. Sekta ya nje  

Mheshimiwa Spika, katika robo ya kwanza ya mwaka 2026 

nakisi ya urari ilikuwa dola za Marekani milioni 509.6 

ikilinganishwa na dola za Marekani milioni 488.4 katika kipindi 

kama hicho mwaka 2025. Vilevile, katika nusu ya kwanza ya 

mwaka 2025/26 nakisi ilipungua hadi dola za Marekani milioni 

609.7 kutoka dola za Marekani milioni 657.5 katika kipindi 

kama hicho mwaka 2024/25.  
 

Aidha, sekta ya nje imeendelea kuimarika licha ya migogoro 

ya kisiasa na mvurugiko wa ugavi inayoendelea Mashariki ya 

Kati. Katika kipindi cha miaka minne, nakisi ya urari wa malipo 

ya kawaida imepungua kutoka asilimia 7.1 ya Pato la Taifa 

mwaka 2022 hadi asilimia 2.2 mwaka 2025.  

Mheshimiwa Spika, mwenendo huu wa kupungua kwa nakisi 

ya urari wa malipo ni dalili njema ya kuimarika kwa sekta ya 

nje. Hata hivyo, Serikali inapaswa kuendelea kuchukua hatua 

za makusudi za kuimarisha uzalishaji wa ndani, kupunguza 

utegemezi wa bidhaa zinazoagizwa na kuongeza mauzo nje. 
 

2.6. Akiba ya Fedha za Kigeni 

Mheshimiwa Spika, hadi February 2026, akiba ya fedha za 

kigeni ilikuwa dola za Marekani milioni 6,243.6 kiasi 

kinachokidhi uagizaji wa bidhaa nje kwa kipindi cha miezi 4.8 

kikiwa ni juu ya lengo la nchi la miezi 4 na lengo la 

mtangamano wa Jumuiya ya Afrika Mashariki la miezi 4.5. 

Kuimarika kwa akiba ya fedha za kigeni kumetokana na 

ongezeko la mauzo nje ya bidhaa na huduma hususan 

madini ya dhahabu, utalii na usafirishaji. 
 

Mheshimiwa Spika, Kamati inapenda kuipongeza Serikali kwa  

kuongeza mauzo ya dhahabu kutoka asilimia 1 hadi asilimia 

13 kipindi cha nusu ya kwanza ya mwaka 2025/26. Hatua hiyo 

imesaidia kuimarisha akiba ya fedha za kigeni nchini. Akiba hii 

inasaidia kulinda nchi dhidi ya mitikisiko ya kiuchumi 

inayoweza kutokea, uwezo wa nchi kugharamia deni na 

kuongeza imani kwa wawekezaji.  
 

Mheshimiwa Spika, Kamati imefanya uchambuzi kuhusu 

mwenendo wa akiba ya fedha za kigeni na kubaini 

kwamba:- 

i. Mazao yanayochangia  kwa kiasi kikubwa kuleta fedha 

za kigeni yamekuwa ni  yale yale ya korosho, tumbaku 

na kahawa kutokana na kupanda kwa bei za mazao 

hayo katika soko la dunia;  

ii. Uwekezaji wa Serikali katika mazao hayo umekuwa si wa 

uhakikika na kuhatarisha uendelevu wa baadhi ya 

mazao kama kahawa na chai; na 

iii. Migogoro ya ardhi kwenye mashamba makubwa kama 

vile ya chai inayoathiri uzalishaji wa mazao hayo. 
 

Mheshimiwa Spika, Kamati inaishauri Serikali kufanya masuala 

yafuatayo ili kuongeza mauzo nje hasa mazao ya asili ya 

kibiashara;- 

i. Kuweka mikakati thabiti na endelevu ya mazao ya 

asili ya kibiashara kama vile kahawa, korosho, chai na 

tumbaku; 

ii. Kuweka mifumo thabiti ya kugharamia uwekezaji 

kwenye mazao hayo (Financing structure) ili 

kuhakikisha kwamba yanaendelea kuzalishwa na 

kuongezewa thamani ndani ya nchi; na 

iii. Kutatua migogoro yote ya umiliki na uendeshaji wa 

viwanda na mashamba ili kuhakikisha uzalishaji 

unaongezeka. 
 

Mheshimiwa Spika, Mapendekezo hayo ya Kamati 

yakifanyiwa kazi ni wazi kwamba mazao hayo yatakuwa na 

mchango mkubwa zaidi katika kuongeza akiba ya fedha za 

kigeni kuliko hivi sasa. 

2.7. Deni la Serikali 

Mheshimiwa Spika, hadi kufikia mwezi Machi, 2026 deni la 

Serikali lilikuwa ni kiasi cha shilingi bilioni 114,342.1 ikiwa ni 

sawa na ongezeko la asilimia 8.97 ikilinganishwa na kiasi cha 

shilingi bilioni 104,931.1 mwezi Machi, 2025. Kati ya kiasi hicho 

asilimia 66.4 ni deni la nje na asilimia 33.6 ni deni la ndani. 

Aidha, deni la Serikali limefikia asilimia 48.8 ya pato la Taifa. 

Mchanganuo wa deni la nje kwa aina ya wakopeshaji 

unaonyesha kuwa asilimia 94.4 ya mikopo hutoka kwa taasisi 

za kimataifa na wakopeshaji wa kibiashara.  
 

Mheshimiwa Spika, uchambuzi wa Kamati umebaini masuala 

yafuatayo kuhusu deni la Serikali:- 

i. Mikopo inayochukuliwa na Serikali hutumika ama kwa 

ajili ya kuziba nakisi ya bajeti ya Serikali au urari wa 

malipo ya nje ambayo kwa pamoja ni asilimia 14 ya 

bajeti ya mwaka 2025/26. Hii ina ashiria kwamba Serikali 

inategemea mikopo kwa ajili ya kutekeleza miradi 

pamoja na kuongeza akiba ya fedha za kigeni; 

 

ii. Maandalizi hafifu ya miradi yanayochochea kuongezeka 

kwa mahitaji ya fedha ili kukidhi mahitaji ya ziada ya 

ukamilishwaji wa miradi pamoja na Serikali kukopa bila 

kukamilisha usanifu wa kina. Mfano ni ujenzi wa daraja 

la Selander lililoombewa nyongeza ya mkopo wa kiasi 

cha dola za Marekani milioni 32.62 sawa na ongezeko 

la asilimia 36 ya mkopo wa awali wa dola za Marekani 

milioni 91 na ujenzi wa Kituo cha kupoozea Umeme 

Kigoma - Nyakanazi uliyoombewa nyongeza ya fedha 

kiasi cha dola za Marekani milioni 25.5 sawa na 

ongezeko la asilimia 57 ya mkopo wa awali wa dola za 

Marekani milioni 45;  
 

iii. Mikopo kutumika katika matumizi ya kawaida ya 

uendeshaji wa shughuli za Serikali jambo ambalo ni 

kinyume na Kanuni Na.5(b) ya Sheria ya Mikopo, 

Dhamana na Misaada, Sura 134.  Mfano sehemu ya 

fedha za mradi wa P4R wa kiasi cha shilingi trilioni 4.5 

zilizopokelewa ndani ya miaka minne zilitumika kwenye 

matumizi ya kawaida badala ya kuelekeza fedha hizo 

kwenye ujenzi wa miundombinu;  
 

iv. Kiashiria cha Deni la Serikali kwa Pato la Taifa kimefika 

asilimia 48.8 ikilinganishwa na ukomo wa asilimia 55. 

Hivyo, Serikali ihakikishe fedha zinazokopwa 

zinaelekezwa kwenye shughuli za maendeleo na hivyo 

kuchochea ukuaji wa pato la Taifa na kupunguza 

kiwango cha kiashiria hicho; 
 

v. Baadhi ya viashiria vya deni la nje  kuanza kukaribia 

ukomo Mfano, katika mwaka 2026/27 malipo ya deni 

kwa uwiano wa mauzo nje unatarajiwa kufikia asilimia 

12.2 ambapo ukomo wake ni asilimia 15 ikilinganishwa 

na asilimia 12.8 mwaka 2025/26 na malipo ya deni kwa 

uwiano wa mapato unatarajiwa kufikia asilimia 13.8 

ambapo ukomo wake ni asilimia 18 ikilinganishwa na 

asilimia 15.4 mwaka 2025/26. Hata hivyo, maoteo 

yanaonyesha kwa mwaka 2027/28 viwango vya 

viashiria hivi vitaongezeka na kukaribia ukomo jambo 

ambalo linaweza kusababisha nchi kukosa vigezo vya 

kukopesheka kimataifa na hivyo kuathiri utekelezaji wa 

miradi ya maendeleo. 
 

Mheshimiwa Spika, katika kuendelea kuimarisha usimamizi wa 

deni na kupunguza vihatarishi vyake, Kamati inaishauri Serikali 

yafuatayo:- 

i. Kuhakikisha mikopo yote inaelekezwa na kutumika 

kugharamia miradi mbalimbali ya maendeleo ya 

kimkakati ambayo ina uwezo wa kukuza uchumi na 

kuongeza Pato la Taifa; 

ii. Mashirika yote ya Umma na Miradi yenye sura ya 

kibiashara kutafuta fedha za utekelezaji wa miradi 

kwenye masoko ya mitaji ya fedha ya ndani na nje 

badala ya kutegemea mikopo inayokopwa na Serikali 

Kuu. Hatua hii itasaidia kupunguza ukopaji wa Serikali ili 

kutekeleza miradi mbalimbali; na 

iii. Kuendelea kuboresha mikakati ya kukuza mapato ya 

ndani ili kutekeleza miradi kwa kutumia fedha za ndani 

na kupunguza utegemezi wa mikopo kutoka nje.  
 

2.8. Mwenendo wa Sekta ya Fedha 

Mheshimiwa Spika, sekta ya fedha inajumuisha benki, 

kampuni za bima, masoko ya hisa na watoa huduma za 

kifedha kwa njia ya simu, ambazo kwa pamoja huchochea 

mzunguko wa uchumi na upatikanaji wa mitaji.  Aidha, benki 

pekee zinachangia asilimia 70 ya sekta ya fedha. Sekta hii 

imeendelea kuwa thabiti ikiwa na ukwasi wa kutosha na 

kutengeneza faida. 
 

 Mheshimiwa Spika, Kamati imefanya uchambuzi wa 

mwenendo wa viashiria vya benki na kubaini yafuatayo:- 

i. Uwiano wa mtaji kwa rasilimali (common Equity Tier 1 

ratio) ulikuwa asilimia 18.3, juu ya kiwango cha chini 

kinachotakiwa kisheria cha asilimia 8.5;  

ii. Viwango vya riba ya mikopo ya muda mrefu (miaka 3-5) 

vimeendelea kuimarika ambapo vilifikia asilimia 14.4 

mwaka 2025 ikilinganishwa na asilimia 15.3 mwaka 2024. 

iii. Ubora wa rasilimali za benki uliimarika kufuatia kupungua 

kwa mikopo chechefu (NPLs) hadi asilimia 2.8 ya mikopo 

yote kutoka asilimia 3.3 ya Desemba, 2024 chini ya 

kiwango kinachohimilika cha asilimia 5; 

iv. Mikopo ya Sekta binafsi imeendelea kuimarika na kufikia 

asilimia 23.6 kwa mwaka 2025 ikilinganishwa na asilimia 

12.4 ya mwaka 2024; na  

v. uwiano wa rasilimali zinazoweza kubadilishwa kuwa 

fedha ndani ya muda mfupi (liquid assets) kwa amana 

za muda mfupi ulikuwa juu ya kiwango kinachokubalika 

cha asilimia 20. 
 

Mheshimiwa Spika, pamoja na mwenendo mzuri wa sekta ya 

fedha nchini, Kamati imebaini kwamba viwango vya riba 

nchini vimeendelea kuwa juu ambapo kwa benki ni kati ya 

asilimia 14 hadi asilimia 19 na kwa taasisi ndogo za fedha ni 

kati ya asilimia 42 hadi asilimia 100 kwa mwaka. Viwango hivi 

vya riba vinasababishwa na gharama ya mitaji ya kukopesha 

pamoja na mfumo wa kodi, ada na tozo za Serikali. Kamati 

inaitaka Serikali kurejea na kufanya upya tathmini ya mifumo 

ya kodi, ada na tozo za Serikali. Hatua hii itasaidia kupunguza 

gharama za riba na hivyo kuongeza utolewaji wa mikopo na 

kukuza sekta ya fedha nchini. 
 

2.9. Uwekezaji wa moja kwa moja kutoka Nje (Foreign Direct 

Investment – FDI) 

Mheshimiwa Spika, uwekezaji wa moja kwa moja kutoka nje 

(FDI) ni nguzo muhimu katika kufikia malengo ya Dira 2050, 

ambayo inalenga kujenga uchumi imara, shindani na jumuishi. 

Thamani ya limbikizo (stocks) la uwekezaji wa mitaji binafsi 

kutoka nje liliongezeka na kufikia dola za Marekani milioni 

24,754.1 sawa na ongezeko la asilimia 12.1 ikilinganishwa na 

dola za Marekani milioni 22,074.4 ya mwaka 2023. Ukuaji huu 

ulichangiwa zaidi na uwekezaji wa moja kwa moja kutoka nje 

(FDI) uliokuwa na mchango wa asilimia 87.7 ya jumla ya 

uwekezaji. Ongezeko hili linaashiria kuendelea kuimarika kwa 

mazingira mazuri ya uwekezaji, yanayochangiwa na uthabiti 

wa uchumi, sera madhubuti za uwekezaji na maboresho ya 

miundombinu ya uzalishaji na biashara. 
 

Mheshimiwa Spika, uwekezaji kutoka nje una manufaa kama 

vile, kuongeza mtaji wa kifedha na teknolojia ya kisasa, 

kuimarisha ajira na ujuzi kupitia mafunzo na uhamishaji wa 

teknolojia na kuongeza mapato ya serikali kupitia kodi na 

ushuru. 
 

Mheshimiwa Spika, Kamati imebaini kila mwaka kumekuwa na 

usajili wa miradi mipya mingi ambayo haitekelezwi kikamilifu. 

Mfano katika kipindi cha Julai, 2025 hadi Machi, 2026 Serikali 

imesajili jumla ya miradi 656 yenye thamani ya dola za 

Marekani milioni 6,820.09. Mwenendo huu unaonyesha 

kwamba Tanzania inafanya vizuri katika kuvutia miradi hata 

hivyo bado kuna changamoto ya kuwezesha miradi 

kutekelezwa (Facilitation). Hivyo,  Kamati inaishauri Serikali 

kuanza kujipima kwa miradi iliyotekelezwa na sio kwa miradi 

iliyosajiliwa tu.  
 

2.10. Soko la Ajira Nchini 

Mheshimiwa Spika, Kamati imefanya uchambuzi wa hali ya 

ajira nchini na kubaini yafuatayo:-  

i. Zaidi ya asilimia 70 ya Watanzania wanajihusisha na 

shughuli zilizopo kwenye sekta isiyo rasmi, hususan kilimo 

cha kujikimu, huku sekta rasmi ikichukua takribani asilimia 

20 hadi asilimia 25 pekee ya nguvu kazi kwa mujibu wa 

ripoti ya Labour and Employment Reports (2025) ya Ofisi 

ya Taifa ya Takwimu (NBS); na 
 

ii. Zaidi ya Vijana 800,000 huingia katika soko la ajira kila 

mwaka, lakini sekta rasmi haina uwezo wa kuwaajiri wote 

ambapo katika kipindi cha mwaka 2023/24 hadi 2024/25 

ajira katika sekta rasmi zilizongezeka kwa wastani wa ajira 

354,702. Hali hii inachangia ukosefu wa ajira hususan kwa 

vijana na wanawake na kukithiri kwa sekta isiyo rasmi 

kwa mujibu wa Taarifa ya Benki ya Dunia ya 2025 (PID – 

Program Information Document, 2025).  
 

Mheshimiwa Spika, kufuatia changamoto hizo, Kamati ina 

ushauri ufuatao kwa Serikali:- 

i. Kiasi cha shilingi bilioni 200 kilichotolewa kwenye Wizara 

inayoshughulikia maendeleo ya Vijana kisigawanywe 

kwenye wizara mbalimbali kama inavyofanyika hivi sasa 

na badala yake fedha hizo zibaki kwenye Wizara yenye 

dhamana ili kuratibu masuala yote yanayohusu vijana; 
 

ii. Kuwekeza katika sekta zinazo ajiri nguvu kazi nyingi kama 

vile kilimo biashara, utalii na viwanda vidogo; 
 

iii. Kuimarisha elimu ya ufundi na ufundi stadi ili kuwaandaa 

vijana wawe tayari kwa ajira rasmi katika viwanda na 

sekta zinazotumia teknolojia ya kisasa; 
 

iv. Kuunganisha mifuko ya uwezeshaji ya vijana ambayo ipo 

chini ya Ofisi ya Waziri Mkuu pamoja na Mfuko wa SELF 

uliyo chini ya Wizara ya Fedha ili kutoa mikopo kwa 

wanawake na vijana chini ya Ofisi ya Rais Maendeleo ya 

Vijana; na 
 

v. Kurasimisha sekta isiyo rasmi kwa kurahisisha usajili wa 

biashara na kutoa motisha kwa biashara ndogo na za 

kati (SMEs) kuingia kwenye sekta rasmi. 

3.0. TATHMINI YA UTEKELEZAJI WA BAJETI YA SERIKALI KWA MWAKA WA 

FEDHA 2025/26 

3.1. Utekelezaji wa Bajeti katika kipindi cha Julai 2025 hadi Aprili, 

2026 

Mheshimiwa Spika, katika mwaka wa fedha 2025/26, Serikali 

ilipanga kukusanya na kutumia shilingi trilioni 56.49. Kati ya 

fedha hizo shilingi trilioni 39 ni kwa ajili ya matumizi ya kawaida 

na shilingi trilioni 17.49 ni kwa ajili ya matumizi ya Maendeleo. 

Hadi kufikia mwezi Aprili, 2026 Serikali ilikusanya na kutumia 

jumla ya shilingi trilioni 52.38 sawa na asilimia 92.72 ya lengo. 

Kati ya fedha hizo, matumizi ya kawaida ya Serikali bila 

kujumuisha malipo ya mtaji wa deni yalikuwa ni shilingi trilioni 

40.92 na matumizi ya maendeleo shilingi trilioni 11.46.  
 

3.2. Mwenendo wa ukusanyaji wa mapato 

Mheshimiwa Spika, katika kipindi cha Julai hadi Aprili, 2026, 

Serikali ilifanikiwa kukusanya jumla ya shilingi trilioni 34.75. Kati 

ya kiasi hicho, mapato ya kodi yalikuwa shilingi trilioni 28.10, 

misaada shilingi bilioni 740.5, mapato yasiyo ya kodi na 

mapato ya halmshauri yalikuwa shilingi trilioni 5.92. Kamati 

imefanya uchambuzi na kubaini masuala yafuatayo:- 
 

3.2.1. Mwenendo wa Mapato ya Kodi 

Mheshimiwa Spika, Serikali inakabiliana na changamoto 

mbalimbali katika ukusanyaji wa mapato ya kodi. 

Changamoto hizo ni kama ifuatavyo:- 

i. Baadhi ya wafanyabiashara  kukwepa kulipa kodi kwa 

kutotumia mashine za kutoa risiti za kielekroniki (EFD) na 

kuficha nyaraka ili kupunguza kiwango cha kodi 

wanachostahili kulipa;  

ii. Kushamiri kwa biashara za magendo mipakani kutokana 

na uhaba wa rasilimali  watu na nyenzo za kudhibiti. 

Mfano kukosekana kwa midaki ya kukagua mizigo 

(cargo scanners) mipakani ili kuongeza mapato ya 

Serikali; 

iii. Uwepo wa misamaha na vivutio vya kodi (tax 

expenditure)  ambayo mwaka 2024 ilifikia shilingi trilioni 

3.12; 

iv. Tathmini ya kina ya matumizi ya misamaha huwa 

haifanyiki mara kwa mara ili kubaini endepo misamaha 

iliyotolewa ina tija iliyokusudiwa.  
 

Jedwali Na.3: Misamaha na vivutio vya kodi kwa mwaka 2024 (Total Tax 

expenditure by major tax items for the Year 2024) 

 
Aina ya kodi Kiasi (millioni) Asilimia 

Ushuru wa Forodha 1,593,638.43 51.05 

Msamaha Kodi ya 
Ongezeko la Thamani 
(VAT) 

814,295.27 26.08 

Msamaha VAT za Ndani 
(exempted and zero rated) 

657,559.54 21.06 

Msamaha wa Ushuru wa 
Bidhaa 

49,932.32 1.60 

Kodi ya Mapato ya 
Makampuni 

6,373.92 0.20 

JUMLA YA MISAMAHA 3,121,799.48 100 

Pato la Taifa kwa Bei ya 
Soko 

205,846,493  

Jumla ya Makusanyo ya 
TRA 

30,245,190.23  

Asilimia (%) ya Misamaha 
kwa Mapato ya Kodi ya 
TRA 

 10.32 

Asilimia (%) ya Misamaha 
ya Kodi kwa Pato la Taifa  

 1.52 

Chanzo: Misamaha na vivutio vya kodi 2024 MOF 
 

v. Mifumo kukabiliwa na changamoto mbalimbali kama vile 

mifumo kuwa chini kutokana na kukosekana kwa 

mtandao wa intaneti, kukosekana kwa mifumo mbadala 

ya dharura (backup systems) pamoja na mifumo 

kuzidiwa na mahitaji. Hali hii husababisha kuchelewa 

kuondoshwa mizigo bandarini pamoja na ukusanyaji 

hafifu wa mapato ya Serikali; na 

vi. Wananchi kutokuwa na elimu ya umuhimu wa ulipaji kodi 

ambapo hivi sasa mkwepa kodi anaonekana mtu wa 

maana katika jamii kuliko anaelipa kodi. 
 

Mheshimiwa Spika, ili kutatua changamoto hizo Kamati 

inashauri masuala yafuatayo:- 

i. Mamlaka ya Mapato Tanzania (TRA) kuendelea 

kuimarisha mifumo ya ukusanyaji mapato kama vile 

IDRAS na TANCIS ambayo inahitaji fedha kiasi cha shilingi 

bilioni 30.2 kwa kuifungamanisha na mifumo mingine ya 

ndani ili iweze kukusanya mapato kwa ufanisi; 

ii. Kujenga kituo cha kutunza taarifa (Data Center) ili kiwe 

kituo rejea pindi kituo kilichopo hivi sasa kinapopata 

hitilafu. Aidha, kiasi cha shilingi bilioni 70 kinahitajika ili 

kujenga kituo hicho jijini Dodoma; 

iii. Kupambana na magendo kwa kufanya doria mipakani, 

matumizi ya ndege nyuki (drone) pamoja na kununua 

midaki kwenye mipaka; na 

iv. Mamlaka ya Mapato kwa kushirikiana na Wizara ya 

Elimu, Sayansi na Teknolojia kuandaa mtaala maalumu 

kuhusu kodi ili ufundishwe kuanzia elimu ya msingi  hadi 

vyuo vikuu kwa lengo la kujenga uelewa wa umuhimu 

wa kodi katika maendeleo ya nchi. 
 

Mheshimiwa Spika, uhamasishaji wa ukusanyaji wa kodi uende 

sambamba na uwajibikaji katika matumizi ya mapato 

yanayotokana na kodi. Endapo hakutakuwa na udhibiti katika 

matumizi ni wazi kwamba hali hiyo itapunguza morali ya ulipaji 

wa kodi kwa hiari.  
 

3.2.2. Mapato yasiyo ya Kodi na Mapato ya Halmashauri 

Mheshimiwa spika, uchambuzi wa Kamati umebaini masula 

yafuatayo:- 

i.  Baadhi ya Mashirika yanayojiendesha kibiashara 

kuendelea kutegemea ruzuku ya Serikali licha ya kuwa 

na uwezo wa kutafuta mitaji katika masoko ya mitaji na 

baadhi ya  Mashirika na Taasisi za umma kutowasilisha 

michango yake kwa wakati; na 
 

ii. Serikali Kuu kuzipangia Mamlaka ya Serikali za Mitaa 

ukomo wa mapato wanayoweza kukusanya tofauti na 

uhalisia. Utaratibu ulivyo hivi sasa ni kwamba Mamlaka 

ya Serikali za Mitaa hujipangia kiasi cha mapato 

inachoweza kukusanya katika mwaka wa fedha 

unaofuata lakini uamuzi wa mwisho wa kiwango 

wanachotaki wa kukusanya hutolewa na Wizara ya 

Fedha ambapo uzoefu unaonyesha huwa ni chini kuliko 

uwezo wa Halmashauri husika.  
 

Mheshimiwa Spika, Kamati inataka Serikali kufanya 

yafuatayo:- 

i. Kuhakikisha mashirika yote yanayojiendesha kibiashara 

na sio mashirika yanayotoa huduma, Serikali isitishe kutoa 

ruzuku isipokuwa uwekezaji wa kimkakati kwenye shirika 

husika. Mashirika yafuatayo yapelekwe kwenye soko la 

hisa kwa ajili ya kutafuta mitaji na kuwapa fursa 

watanzania kushiriki kwenye uchumi huo. NIC, TCB, 

PUMA, TTCL na mengineyo ambayo Serikali itaona 

yanafaa; 

ii. Mashirika na Taasisi ambazo haziwasilishi michango yake 

kwenye mfuko mkuu kwa wakati zichukuliwe hatua za 

kinidhamu; na 

iii. Ukomo wa uwezo wa kukusanya mapato uzingatie 

mapendekezo ya Halmashauri husika isipokuwa endapo 

kikwango kinachopendekezwa kipo chini ya uwezo wa 

Halmashauri husika; na 

iv. Katika bajeti ya mwaka 2027/28 Serikali ifanye tathmini ya 

uwezo wa kila Halmashauri kukusanya mapato ili 

kuhakikisha Halmashauri hazikusanyi chini ya kiwango au 

kuvuka malengo kwa sababu walikadiria makusanyo 

chini ya uwezo.  
 

3.3. Mwenendo wa matumizi 

3.3.1. Matumizi ya Kawaida 

Mheshimiwa Spika, Kamati imefanya uchambuzi wa 

mwenendo wa ukuaji wa mapato yanayokusanywa na TRA 

pamoja na matumizi katika kipindi cha miaka 4 kuanzia 

2020/21 hadi 2023/24 na kubaini kuwa mwenendo wa ukuaji 

wa mapato katika kipindi hicho ni wastani wa asilimia 8.9 

ikilinganishwa na ukuaji wa asilimia 10.2  wa matumizi. Hii 

inaonyesha kuwa matumizi ya kawaida yanakua zaidi kuliko 

mapato yanayokusanywa ambapo hupelekea kuwepo na 

nakisi na hivyo Serikali kulazimika kutafuta fedha kwenye 

vyanzo vingine kwa ajili kugharamia matumizi yake. 
 

Mheshimiwa Spika, kutokana na mwenendo huo Kamati 

inaishauri Serikali masuala yafuatayo:- 

i. Ukuaji wa matumizi ya kawaida usizidi ukuaji wa mapato 

yanayokusanywa na TRA; 

ii. Kupunguza matumizi yasiyo ya lazima kwa mfano ununuzi 

na matumizi ya magari ya gharama kubwa;  

iii. Kuongeza matumizi ya teknolojia katika kuendesha 

shughuli za Serikali kama vile kusafirisha nyaraka za 

Serikali, vikao kufanyika kwa njia ya mtandao, kupunguza 

matumizi ya karatasi, vikao kazi kufanyika ofisini; 

iv. Serikali kununua bidhaa na huduma kwa bei halisi ya 

soko kuliko hivi sasa ambapo Serikali inanunua kwa bei ya 

juu kuliko bei ya soko; 

v. TEMESA kuanza kutengeneza magari ya Serikali kwa 

gharama sawa na gharama za karakana binafsi kuliko 

hivi sasa ambavyo inatengeneza magari kwa gharama 

kubwa ikilinganishwa na gharama za karakana binafsi; 

vi. Serikali kupitia upya utaratibu wa kuuza mali chakavu 

kwani Kamati imebaini kuwa kuna baadhi ya mali 

zinauzwa wakati zinaweza kutumika katika ofisi nyingine 

za Umma; 

vii. Kupunguza safari na ushiriki wa mikutano ya nje ya nchi 

isiyokuwa na tija; 

viii. Kupunguza ruzuku kwa Mashirika na Taasisi za Serikali 

zinazoweza kujiendesha kibiashara; 

ix. Kuhakikisha kwamba miradi ya sekta inayofanana 

inatekelezwa kwa pamoja mfano mabwawa 

yanayochimbwa na Wizara ya Maji kwa ajili ya maji ya 

matumizi ya binadamu yatumike kwa ajili ya umwagiliaji 

na ufugaji wa samaki. Hatua hii itapunguza utawanyaji 

wa fedha za kutekeleza miradi inayofanana katika 

mafungu mbalimbali. 

x. Kupunguza misafara ya viongozi wanapotekeleza 

shughuli mbalimbali za kiserikali; 
 

Mheshimiwa Spika, endapo Serikali itatekeleza masuala hayo 

italeta ahueni kwenye mapato ya Serikali na hivyo 

kuyaelekeza mapato hayo kwenye matumizi ya miradi ya 

maendeleo.  
 

3.3.2. Ugharamiaji wa Deni la Serikali 

Mheshimiwa Spika, katika mwaka 2025/26 Serikali ilipanga 

kulipa kwa wakati deni la Serikali lililotarajiwa kuiva la jumla ya 

shilingi trilioni 14.22. Hadi kufikia Aprili, 2026 jumla ya shilingi 

trilioni 9.75 sawa na asilimia 69.32 ya lengo la mwaka. Kamati 

inaipongeza Serikali inayoongozwa na Mhe. Dkt. Samia Suluhu 

Hassan Rais wa Jamhuri wa Muungano wa Tanzania kwa 

hatua ya kuiwezesha nchi kuibuka mshindi wa jumla wa 

mwaka katika Tuzo za Usimamizi wa Deni la Umma za Jumuiya 

ya Madola pamoja na Tuzo ya Ofisi bora ya Kanda ya Afrika 

wakati wa Mkutano wa Jukwaa la Jumuiya ya Madola kuhusu 

Usimamizi wa Deni la Umma, uliofanyika jijini London, nchini 

Uingereza. 

4.0. TATHMINI YA UTEKELEZAJI WA MPANGO WA MAENDELEO WA TAIFA 

WA MWAKA 2025/26 PAMOJA NA UCHAMBUZI WA MAPENDEKEZO 

YA MPANGO WA MAENDELEO WA TAIFA KWA MWAKA 2026/27 
 

Mheshimiwa Spika, Mpango wa Taifa wa Maendeleo wa mwaka 

2025/26 ni wa mwisho katika  utekelezaji wa Mpango wa tatu wa 

maendeleo wa miaka mitano (2021/22 – 2025/26) uliokuwa na 

dhima ya “Kujenga Uchumi Shindani na wa viwanda kwa 

Maendeleo ya Watu”. Mpango wa mwaka 2025/26 ulitarajiwa 

kugharimu kiasi cha shilingi trilioni 17.49 sawa na asilimia 33.5 ya 

bajeti yote ya Serikali. Kati ya fedha hizo, shilingi trilioni 12.12 ni 

fedha za ndani na shilingi trilioni 5.38 ni fedha za nje. Hadi kufikia 

mwezi Aprili, 2026 jumla ya Shilingi trilioni 11.46 zilitolewa sawa na 

asilimia 65.52 ya bajeti iliyoidhinishwa. Kamati inampongeza Mhe. 

Dkt. Samia Suluhu Hassan, Rais wa Jamhuri ya Muungano wa 

Tanzania kwa nia yake ya dhati ya kuwaletea Watanzania 

maendeleo. 
 

Mheshimiwa Spika, Mpango wa Taifa wa Maendeleo wa mwaka 

2026/27 ni wa kwanza  katika utekelezaji wa Mpango wa nne wa 

maendeleo wa miaka mitano (2026/27 – 2030/31) na wa kwanza 

katika utekelezaji wa Mpango wa Muda mrefu wa miaka 5 katika 

kutekeleza Dira ya Taifa ya Maendeleo ya  2050 ambao una dhima 

ya “Mageuzi kwa ajili ya Ukuaji Jumuishi wa Uchumi na Uzalishaji 

Ajira”. Mpango huo unatarajiwa kugharimu kiasi cha Shilingi trilioni 

20.82 sawa na asilimia 33.3  ya bajeti yote ya mwaka 2026/27. 

Mpango huu umejikita katika kuendeleza na kukamilisha utekelezaji 

wa afua zinazotoa matokeo katika maeneo sita ya kipaumbele ya 

Mpango wa Tatu wa Maendeleo wa Taifa wa Miaka Mitano 

ambayo ni:- 

i. Ukuaji endelevu wa uchumi; 

ii. Kupunguza umaskini;  

iii. Kuzalisha ajira;  

iv. Kuimarisha ushindani katika masoko ya Kikanda na Kimataifa;  

v. Maendeleo endelevu; na 

vi. Utawala bora. 
 

Mheshimiwa Spika, katika mpango huo inatarajiwa kuwa sekta 

binafsi itachangia asilimia 70 na Serikali itachangia asilimia 30. Kwa 

msingi huo, mchango wa sekta binafsi unatarajiwa kuwa shilingi 

trilioni 60.1 kwa kuongeza uwekezaji wa moja kwa moja (FDI), 

kushiriki katika miradi ya ubia baina ya sekta binafsi na sekta ya 

umma (PPP) na kuimarisha Skimu ya Dhamana ya Mikopo huku 

Mashirika ya umma yakitarajiwa kuchangia shilingi trilioni 5.5. 
 

Mheshimiwa Spika, Kamati imefanya uchambuzi wa Mpango 

unaoisha na Mapendekezo ya Mpango unaokuja katika sekta 

mbalimbali ni kama ifuatavyo:- 

4.1. Sekta ya Afya 

Mheshimiwa Spika, ukuaji wa sekta hii umepungua kutoka 

asilimia 7.3 mwaka 2024 hadi asilimia 6.0 mwaka 2025.  

Kushuka kwa ukuaji huu umetokana na kubadilika kwa sera za 

baadhi ya Washirika wa Maendeleo ikiwemo kupungua kwa 

misaada katika utekelezaji wa programu mbalimbali  za afya 

mfano USAID na Global Fund na hivyo kuathiri utekelezaji wa 

bajeti wa sekta hii.  

Mheshimiwa Spika, Kamati inaipongeza Serikali inayoongozwa 

na Mhe. Dkt. Samia Suluhu Hassan Rais wa Jamhuri ya 

Muungano wa Tanzania kwa kuanzisha vyanzo mahsusi kwa 

ajili ya kugharamia programu za afya zilizoathiriwa na 

mabadiliko hayo.  
 

Mheshimiwa Spika, pamoja na mafanikio yaliyopo bado sekta 

hii inakabiliwa na changamoto mbalimbali ikiwemo ongezeko 

la watu lisiloendana na miundombinu ya afya iliyopo, 

upungufu wa fedha kwa ajili ya ununuzi wa vifaa tiba, dawa 

na vitendanishi na upungufu wa Wataalamu wa afya hasa 

kwa baadhi ya maeneo ya vijijini. Hivyo, Kamati inaishauri 

Serikali kuhakikisha inalipa madeni yote ya Bohari Kuu ya 

Dawa (MSD) ili kuhakikisha upatikanaji wa uhakika wa dawa 

na vifaa tiba pamoja na kuendelea kuajiri watoa huduma wa 

afya.   
 

4.2. Sekta ya Miundombinu 

Mheshimiwa Spika, Sekta ya miundombinu ni msingi muhimu 

wa maendeleo ya kiuchumi na kijamii katika Taifa lolote 

duniani. Aidha, Sekta hii ni moja ya nyenzo kuu ili kufikia 

malengo ya Dira 2050. Kamati ilifanya uchambuzi kuhusu 

miundombinu ya usafirishaji wa reli, barabara na bandari na 

ilibaini masuala yafuatayo:-  
 

4.2.1. Miundombinu ya Barabara 

Mheshimiwa Spika, mtandao wa barabara nchini hivi sasa ni 

jumla ya kilometa 181,883.59, kati ya hizo barabara 

zinazosimamiwa na TANROADS ni kilometa 37,734.41 ambapo 

barabara za lami ni kilometa 12,220.06 na kilometa 25,514.54 

ni za changarawe. Aidha, barabara zinazosimamiwa na 

TARURA ni kilometa 144,149.18 kati ya hizo barabara za lami ni 

kilometa 3,806.46, barabara za changarawe ni kilometa 

46,589.79 na za udongo ni kilometa 93,752.94. Hata hivyo, 

mtandao wa barabara nchini unakabiliwa na changamoto 

zifuatazo:- 

i. Fedha za Mfuko wa Barabara kutowasilishwa kwenye 

akaunti za Mfuko kama zinavyokusanywa kinyume na 

kifungu cha 4(5) cha Sheria ya Tozo za Barabara na 

Mafuta Sura 220 kikisomwa pamoja na kifungu cha 

41(2)(a) cha Sheria ya Bajeti Sura 439; 

ii. Barabara nyingi kujengwa chini ya kiwango kutokana na 

ufinyu wa bajeti, kutofanyika vizuri kwa usanifu wa kina, 

kukosekana kwa uadilifu pamoja na vitendo vya rushwa; 

iii. Ujenzi wa Barabara kutegemea Bajeti ya Serikali tu, bila 

kuangalia njia nyingine za ugharamiaji wa ujenzi wa 

barabara kama vile Ubia Baina ya Sekta ya Umma na 

Sekta Binafsi (PPP); 

iv. Kujenga barabara nyingi kwa pamoja kuliko kiasi cha 

fedha kilichopo na matokeo yake hazikamiliki kwa wakati 

na kuongeza mzigo wa madeni sambamba na kuongeza 

gharama ya riba kutokana na wakandarasi kutolipwa 

kwa wakati; 

v. TARURA kujenga kwa kasi barabara za udongo ambazo 

haziwezi kustahimili misimu ya mvua na hivyo kuongeza 

gharama za ukarabati kila mwaka; 

vi. Barabara nyingi kutofanyiwa matengenezo kinga kwa 

wakati na hivyo kuongeza gharama za kukarabati au 

kujenga upya; na 

vii. Ujenzi wa barabara ambao hauzingatii  umuhimu wake 

kiuchumi katika kuunganisha maeneo mbalimbali nchini. 
 

4.2.2. Miundombinu ya Reli 

Mheshimiwa Spika, Serikali kupitia Shirika la Reli Tanzania (TRC), 

imeendelea na ujenzi na uendeshaji wa reli ya kisasa ya SGR 

yenye urefu wa takriban kilometa 2,561 pamoja na kuboresha 

mtandao wa reli ya kati ya MGR yenye urefu wa takriban 

kilometa 2,707. Vilevile Taifa letu linamiliki reli ya TAZARA yenye 

urefu wa kilometa 1,860.5. Pamoja na uwepo wa mtandao wa 

reli nchini, bado Taifa halijaweza kunufaika na mtandao huo 

hasa kwenye usafirishaji wa mizigo kutokana na changamoto 

zifuatazo:- 

i. Ufanisi duni wa TRC katika kusafirisha mizigo kwa njia ya 

reli; 

ii. Uwekezaji hafifu katika ununuzi wa vichwa na 

mabehewa vya kubebea mizigo pamoja na vifaa vya 

kupakia na kushushia mizigo kwa reli ya kati (MGR); 

iii. Reli kutumika zaidi katika kusafirisha abiria kuliko mizigo; 

iv. Kusimama kwa ujenzi wa reli ya kati ya kisasa katika 

baadhi ya vipande kutokana na changamoto za 

upatikanaji wa fedha na uwasilishaji wa fedha za mfuko 

wa reli kinyume na kifungu cha 68 cha Sheria ya Reli Sura 

170 kikisomwa pamoja na kifungu cha 41(2)(a) cha 

Sheria ya Bajeti Sura 439; na 

v. Kutoshirikisha kikamilifu Sekta binafsi katika kujenga na 

kuendeleza miundombinu ya reli nchini.  
 

Mheshimiwa Spika, miundombinu ya reli ndio njia muhimu 

katika kukuza uchumi kwa sababu ya uwezo wake wa kubeba 

mizigo mizito, na makasha mengi kwa pamoja kuliko 

miundombinu ya barabara. Hivyo, Kamati inaitaka Serikali 

kushughulikia changamoto hizo ili linufaike na mtandao huo 

wa reli uliopo nchini. Aidha, kwa kuwa Dira ya 2050 inasisitiza 

Serikali kuvutia wawekezaji wa ubia kwa ajili ya kujenga reli ya 

kusini inayoanzia bandari ya Mtwara hadi Mbambabay na 

tawi la Liganga na Mchuchuma kwa sababu ya uwepo wa 

malighafi ya madini ya chuma na makaa ya mawe. 
 

4.2.3. Miundombinu ya Bandari 

Mheshimiwa Spika, katika kipindi cha Julai, 2025 hadi Machi 

2026, Mamlaka ya Bandari Tanzania (TPA) ilihudumia jumla ya 

tani milioni 29.66 za shehena, ikilinganishwa na tani milioni 

23.18 zilizohudumiwa katika kipindi kama hicho mwaka 

2024/25 sawa na ongezeko la asilimia 27.96. Aidha, shehena 

iliyosafirishwa kwenda nchi jirani imeongezeka hadi kufikia tani 

milioni 10.93, ikilinganishwa na tani milioni 8.24 zilizohudumiwa 

katika kipindi kama hicho  mwaka 2024/25, sawa na ongezeko 

la asilimia 32.64. Kamati inaipongeza Serikali chini ya uongozi 

thabiti wa Mhe. Dkt. Samia Suluhu Hassan, Rais wa Jamhuri ya 

Muungano wa Tanzania  kwa mafanikio yaliyopatikana 

kutokana na uboreshaji wa miundombinu na ushirikishwaji wa 

sekta binafsi. 

Mheshimiwa Spika, katika kipindi cha miaka mitano ijayo 

(2026/27 - 2030/31) Serikali kupitia  TPA inatarajia ongezeko la 

shehena kutoka tani milioni 32.75 za mwaka 2024/25 hadi tani 

milioni 62.03 mwaka 2030/31, sawa na ongezeko la asilimia 

89.4. 
 

Mheshimiwa Spika, pamoja na mafanikio na uwekezaji 

uliofanyika katika eneo hili, bado kuna changamoto 

mbalimbali zinaikabili bandari ikiwemo:- 

i. Uwepo wa miundombinu michache ya gati 

ikilinganishwa na ongezeko la mahitaji ya meli zinazohitaji 

kuhudumiwa Kwa mfano, kwa sasa, TPA ina gati 12 tu 

wakati uhitaji ni wastani wa gati 16 ili kukidhi mahitaji ya 

sasa ya huduma. Hali hii husababisha ongezeko la muda 

wa meli kusubiri huduma nangani;  

ii. Ufinyu wa miundombinu ya barabara zinazounganisha 

bandari hususan kwa Bandari ya Dar es Salaam hali 

inayosababisha usafirishaji wa shehena kutoka  bandarini 

kwenda sehemu nyingine kusababisha msongamano 

mkubwa wa magari katika maeneo ya bandari; 

iii. Mahitaji makubwa ya rasilimali fedha kwa ajili ya 

uwekezaji kwenye miundombinu ya msingi ya bandari 

ambayo kisheria na kimkakati ni jukumu la Mamlaka ya 

Usimamizi wa Bandari Tanzania (TPA).  

iv. Kukosekana kwa mtandao wa intaneti ya uhakika 

kunakosababisha mifumo kuwa chini na hivyo 

kuchelewesha uondoshaji wa  mizigo bandarini na 

kuikosesha Serikali mapato; na 

v. Baadhi ya Taasisi za umma kuchelewesha uondoshaji wa 

mizigo katika Bandari ya Dar-es-salaam. Hivi sasa kuna  

zaidi ya Taasisi za Umma 34 pamoja na taasisi hizo 

kuunganishwa kwenye mfumo mmoja bado utendaji kazi 

wake si wa kuridhisha. 
 

Mheshimiwa Spika, kwa mujibu wa Taarifa ya Mamlaka ya 

Mapato Tanzania (TRA) asilimia 40 ya mapato yake 

yanatokana na bidhaa na huduma zinazopitia bandarini. 

Kamati inatambua hatua zinazotekelezwa na Serikali ili 

kuboresha bandari zetu. Hata hivyo, hairidhishwi na kasi ya 

kutanzua changamoto hizo mfano mradi wa kuunganisha Reli 

ya SGR na Bandari umechukua zaidi ya miaka mitatu. Kamati 

inaitaka Serikali kudhibiti uanzishwaji wa Bandari kavu na 

kuangalia upya uwepo wa bandari kavu zilizopo katikati ya mji 

kwa sababu ni chanzo cha kusababisha foleni katika jiji la Dar 

es salaam, hatua hii itasaidia  kupunguza msongamano na 

kurahisisha uondoshaji wa mizigo katika Bandari ya Dar es 

salaam. 
 

4.2.4. Miundombinu ya Anga 

Mheshimiwa Spika, Kamati inaipongeza Serikali inayoongozwa 

na Mhe. Dkt. Samia Suluhu Hassan, Rais wa Jamhuri ya 

Muungano wa Tanzania  kwa kuendelea na ununuzi wa 

ndege mbili (2) za Shirika la ATCL ili kuendelea kukamilisha 

azma ya kununua jumla ya ndege 16. Aidha, ATCL 

imeendelea kuongeza vituo vya huduma na uimarishaji wa 

uendeshaji ambapo hadi kufikia Machi, 2026 ATCL ina jumla 

ya vituo 33 vya huduma ya usafiri wa anga. 
 

Mheshimiwa Spika, pamoja na mafanikio hayo Kamati 

inaishauri Serikali kwamba kasi ya ununuzi wa ndege iende 

sambamba na ujenzi wa viwanja vya ndege, ukamilishaji na 

uwekaji wa taa kwenye viwanja, kuongeza vitega uchumi 

kwenye viwanja vya ndege, ununuzi wa mfumo wa kuongoza 

ndege (radar) pamoja na kuzingatia upatikanaji wa vipuri 

wakati wa ununuzi wa ndege ili kuongeza idadi ya miruko ya 

ndege na kupunguza hasara ya shirika hilo. 
 

4.3. Sekta ya Nishati 

Mheshimiwa Spika, Sekta ya nishati inahusisha uzalishaji, 

usafirishaji na usambazaji wa umeme pamoja na utafutaji na 

uwekezaji wa mafuta na gesi nchini. Katika mwaka wa fedha 

2025/26, Sekta ya nishati ilitengewa bajeti ya shilingi  trilioni 

1.96 na hadi kufikia Mei, 2026 sekta ilikuwa imepokea shilingi 

trilioni 1.28 sawa na asilimia 65.3 ya lengo. 
 

Mheshimiwa Spika, Serikali inasimamia utekelezaji wa Mpango 

Mahsusi wa Taifa wa Nishati (National Energy Compact) wa 

Miaka Mitano (2025 - 2030) ambao unajulikana kama Mission 

300. Mpango huo unalenga kufanya yafuatayo:- 

i. Kuongeza kiwango cha upatikanaji wa umeme kutoka 

asilimia 78.4 mwaka 2025 hadi kufikia asilimia 100 ifikapo 

mwaka 2030;  

ii. Kuongeza kasi ya kuunganisha umeme nchini kutoka 

asilimia 46 mwaka 2025 hadi kufikia asilimia 75 mwaka 

2030;  

iii. Kuongeza mchango wa nishati jadidifu katika uzalishaji 

wa umeme kutoka asilimia 61.8 mwaka 2025 hadi kufikia 

asilimia 75 ifikapo mwaka 2030; 

iv. Kuongeza kiwango cha matumizi ya nishati safi ya kupikia 

kutoka asilimia 6.9 ya mwaka 2021 hadi kufikia asilimia 75 

mwaka 2030; na  

v. Kuongeza mchango wa sekta binafsi katika Sekta ya 

Nishati kwa kiasi cha Dola za Marekani bilioni 4.39 sawa 

na takriban Shilingi trilioni 11.22 ifikapo mwaka 2030. 
 

Mheshimiwa Spika, Kamati imefanya uchambuzi wa 

mwenendo wa sekta hii na kubaini masuala yafuatayo:- 

i. Hadi hivi sasa uwezo wa mitambo ya kufua umeme 

iliyounganishwa kwenye Gridi ya Taifa umefikia Megawati 

4,031.71 mwaka 2025 kutoka Megawati 2,138 mwaka 

2024, sawa na ongezeko la asilimia 86.6; 

ii. Usambazaji wa umeme umefika katika vijiji vyote 12,318; 

iii. Urefu wa Gridi ya Taifa umeongezeka hadi kilometa 

8,625.4; 

iv. Sekta binafsi ilishiriki kikamilifu kupitia kampuni 2,860, 

zilizowezesha ajira 68,905 pamoja na uzalishaji wa 

umeme wa Megawati 338.1 kutoka vyanzo vya maji, jua 

na tungamotaka ambapo Megawati 30.12 

zimeunganishwa kwenye Gridi ya Taifa; 

v. Kiwango cha watanzania wanaotumia nishati safi ya 

kupikia kimeongezeka kutoka asilimia 6.9 mwaka 2021 

hadi kufikia asilimia 28.6 ya watanzania wenye nishati safi 

ya kupikia mwaka 2025;  

vi. Hali ya upatikanaji wa umeme nchini (accesibility) 

imeongezeka kutoka wastani wa asilimia 78.4 mwaka 

2020 na kufikia wastani wa asilimia 85.5 mwaka 2025; na  

vii. Kiwango cha wananchi waliounganishiwa umeme nchini 

(connectivity) kimeongezeka kutoka asilimia 37.7 mwaka 

2020 hadi asilimia 52.1 mwaka 2025. 
 

Mheshimiwa Spika, sekta ya nishati bado inakabiliwa na 

changamoto kadhaa zikiwemo:- 

i. Shirika la TANESCO kuwa na nguvu ya pekee ya soko la 

bidhaa na huduma ya nishati bila ushindani; 

ii. Kiwango cha upotevu cha umeme hivi sasa ni asilimia 

12.3 na kinachokubalika kimataifa ni kati ya asilimia 5 

hadi asilimia 8; 

iii. Miundombinu chakavu ya uzalishaji, usafirishaji na 

usambazaji isiyokidhi mahitaji; 

iv. Ulimbikizaji wa madeni ya wakandarasi wanaotekeleza 

miradi ya nishati na hivyo kuchelewesha ukamilishaji wa 

miradi hiyo kwa wakati; 

v. Upungufu wa rasilimali fedha kwa ajili ya kugharamia 

miradi ya uzalishaji wa umeme; na 

vi. kushirikiana na Sekta binafsi katika usambazaji na 

uboreshaji wa miundombinu ya usambazaji nishati. 

Mheshimiwa Spika, kufuatia changamoto hizo Kamati 

inaushauri ufuatao:- 

i. kupitia upya muundo wa Shirika la TANESCO ili kuruhusu 

huduma za uzalishaji, usafirishaji na usambazaji kufanywa 

na kampuni tanzu tatu tofauti (divestiture) ili kuongeza 

ufanisi wa utoaji wa huduma; 

ii. upatikanaji wa fedha kwa ajili ya kuwezesha na 

kukamilisha mradi wa gridi imara unaolenga kuboresha 

miundombinu ya usafirishaji na usambazaji wa umeme 

na hivyo kupunguza changamoto ya upotevu wa 

umeme; 

iii. kuweka mazingira wezeshi ili kuwezesha sekta binafsi 

kushiriki katika uzalishaji, usafirishaji na usambazaji wa 

nishati ya umeme;  

iv. kuboresha miundombinu ya kusafirisha mitambo ya 

kuzalisha nishati; 

v. kulipa madeni ya wakandarasi wanaotekeleza miradi ya 

nishati ili kuhakikisha miradi inatekelezwa kwa wakati na 

kupunguza ulipaji riba kutokana na ucheleweshaji wa 

malipo; na 

vi. Kuendelea kutenga fedha za kutosha kwa ajili ya 

utekelezaji wa miradi ya nishati ya umeme. 

4.4. Sekta ya Ardhi 

Mheshimiwa Spika, Dira ya maendeleo 2050 imelenga 

kufanya usimamizi madhubuti wa ardhi kwa kuweka matarajio 

yafuatayo:- 

i. Nchi iliyopangwa vizuri na kuweka wazi matumizi ya ardhi 

yakiwemo ya makazi, kilimo, mifugo, viwanda na 

hifadhi; 

ii. Usimamizi bora wa ardhi unaoongozwa na nguvu ya 

soko la ardhi, mali isiyohamishika na huduma ili kuvutia 

uwekezaji unaotegemea ardhi; na  

iii. Kila mwananchi kupata fursa sawa za umiliki wa ardhi. 

 

Mheshimiwa Spika, sekta ya ardhi nchi imekuwa inakabiliwa 

na changamoto kama vile urasimu katika upatikanaji wa 

nyaraka za umiliki wa ardhi, kutokuwa na mipango thabiti  ya 

matumizi ya ardhi, kukithiri kwa migogoro ya ardhi, uanzishwaji 

na uendelezaji wa makazi holela, biashara holela ya ardhi na 

matumizi hafifu ya teknolojia. Hivyo, Kamati inaishauri Serikali 

kufanya yafuatayo:- 

i. Kutenga bajeti ya kutosha kuhakikisha ardhi yote iliyopo 

nchini inapangwa, kupimwa na kumilikishwa ndani ya 

miaka 10 ijayo sambamba na kushirikisha sekta binafsi ili 

kuongeza ufanisi na kupunguza mahitaji ya rasilimali 

fedha kwa Serikali; na  

ii. Kuweka sharti la ardhi yote iliyopimwa kuuzwa na 

kununuliwa kupitia mfumo wa ardhi (e-ardhi) ili 

kupunguza migogoro ya ardhi. 

4.5. Sekta ya Viwanda, Biashara na Uwekezaji 

Mheshimiwa Spika, Dira 2050 na Mpango Elekezi wa Muda 

Mrefu wa miaka 25 unalenga kuifanya Tanzania kuwa kitovu 

cha viwanda katika ukanda wa Afrika Mashariki na Kusini mwa 

Afrika. Matarajio  yanayokusudiwa ni:- 

i. Kuwa moja kati ya nchi tatu zinazoongoza Afrika kwa 

kuvutia uwekezaji na urahisi wa ufanyaji biashara; 

ii. Kuwa na Sera, Sheria na Kanuni wezeshi zinazopunguza 

udhibiti uliokithiri na zinazochochea ukuaji wa biashara za 

ndani pamoja na kuvutia uwekezaji wa ndani na nje; 

iii. Kuwa na mfumo imara wa kidijitali unaoendeleza 

biashara zinazochipukia kupitia sera, ufadhili, mitaji na 

sheria zinazoharakisha ukuaji ili kuongeza ajira na 

kuimarisha uchumi; na 

iv. Kuwa na sekta ya umma iliyoandaliwa kuwezesha na 

kufanikisha biashara na uwekezaji. 
 

Mheshimiwa Spika, sekta ya viwanda, biashara na uwekezaji 

bado imeendelea kukabiliwa na changamoto kama vile 

ukosefu wa mitaji, Serikali kuchukua muda mrefu kufanya 

maamuzi, migongano ya sera, sheria na kanuni na kuwepo 

kwa muingiliano wa majukumu ya taasisi za udhibiti pamoja 

na wingi wa leseni, vyeti na vibali vinavyowezesha uwekezaji. 

Sababu zote hizo zinaongeza gharama za ufanyaji biashara 

na uwekezaji nchini. 

Mheshimiwa Spika, ili kuboresha mazingira ya uwekezaji na 

ufanyaji biashara nchini, Kamati inaushauri ufuatao kwa 

Serikali:-  

i. Kubadili sekta ya umma kutoka kuwa mdhibiti kwenda 

kuwa mwezeshaji wa biashara na uwekezaji; 

ii. Kufanya mapitio ya sera, ada na tozo mbalimbali ili 

kuhakikisha kwamba haziwi kizuizi katika kuvutia na 

kuendeleza uwekezaji nchini; 

iii. Kuweka vivutio kwa viwanda vinavyozalisha bidhaa 

ambazo zinachochea uanzishwaji wa viwanda vingine; 

na 

iv. Kuunganisha mamlaka zote za udhibiti na kuwa na 

Mamlaka moja ili kupunguza wingi wa Mamlaka za 

udhibiti. 
 

Mheshimiwa Spika, Kamati inaamini endapo mapendekezo 

hayo hayatafanyiwa kazi itakua ni vigumu kufikia malengo ya 

Dira 2050. 
 

4.6. Sekta ya Madini 

Mheshimiwa Spika, sekta hii imekuwa ni chachu ya ukuaji wa 

uchumi ambapo mchango wake katika pato la taifa 

umeongezeka kutoka asilimia 7.8 mwaka 2024 hadi kufikia 

asilimia 10.3 mwaka 2025. Aidha, uchangiaji huu umetokana 

na kuongezeka kwa mauzo ya madini hususan dhahabu nje 

ya nchi pamoja na jitihada za Serikali katika kufanya 

maboresho mbalimbali ya sheria yaliyowezesha sekta hii 

kukua. Vilevile, sekta hii imeendelea kuongoza katika 

kuongeza thamani ya mtaji wa uwekezaji wa moja kwa moja 

kutoka nje (Foreign Direct Investment) kutoka dola za 

marekani bilioni 8.64 mwaka 2023 hadi dola za marekani 

bilioni 9.79 mwaka 2024. Kutokana na mafanikio hayo, Kamati 

inampongeza Mhe. Dkt. Samia Suluhu Hassan Rais wa Jamhuri 

ya Muungano wa Tanzania kwa kufanya mageuzi 

yaliyosababisha kukua kwa sekta hii.  
 

Mheshimiwa Spika, Mpango Elekezi wa Muda Mrefu wa 

(2026/27 – 2050/51) umeweka malengo yafuatayo katika 

sekta ya madini:- 

i. Kuifanya Tanzania kuwa kitovu cha Vito vya Thamani 

cha Afrika; 

ii. Sekta ya madini iliyo shindani na jumuishi inayotumia 

teknolojia ya kisasa, yenye ufanisi na 

iliyofungamanishwa na viwanda ili madini 

yaongezwe thamani ndani ya nchi; 

iii. Kuanzisha miradi mipya pamoja na kufufua miradi 

iliyokwama kwenye sekta ya madini; 

iv. Kuhamasisha  uwekezaji wa moja kwa moja kutoka 

ndani na nje kwenye uchenjuaji, uyeyushaji, usafishaji  

na uzalishaji wa madini ya viwandani pamoja na 

madini adimu ili kuchochea ukuaji wa uchumi wa 

viwanda na maendeleo ya uchumi; na 

v. Kuongezeka kwa uzalishaji na usafirishaji wa 

dhahabu na vito nje ya nchi ili kuimarisha nafasi ya 

Tanzania katika soko la madini la kimataifa. 

Mheshimiwa Spika, pamoja na mafanikio hayo Kamati 

inaushauri ufuatao:- 

i. Kuboresha sera za fedha na za kodi katika kurahisisha 

uingizaji wa madini nchini kwa ajili ya kuchenjuliwa na 

kusafirishwa nje ya nchi ili kuongeza upatikanaji wa 

malighafi kwa viwanda vya ndani vya kuchenjua 

ambapo hivi sasa vinafanya kazi chini ya uwezo; 

ii. Kuendeleza madini adimu na ya kimkakati kama vile 

nobium na nickel ili yaweze kuchangia kwenye pato la 

Taifa;  

iii. Kuhakikisha watanzania hawahodhi vitalu vya madini bila 

ya kuwa na nia ya kuviendeleza;  

iv. Kuwezesha viwanda vya ndani vya uchakataji kupata 

ithibati ya kupima usafi wa dhahabu iliyochujwa hadi 

kufikia asilimia 99.9, hatua hii itasaidia Tanzania kuwa 

kitovu cha vito vya thamani; 

v. Kuimarisha mifumo ya kidijitali kufuatilia mnyororo wa 

thamani wa madini, kutoka migodini hadi sokoni;  

vi. Kudhibiti ukwepaji kodi unaofanywa na makampuni ya 

uchimbaji wa madini, mafuta na gesi kwa kuimarisha 

ushirikiano kati ya Mamlaka ya Mapato Tanzania (TRA), 

Tume ya Madini (TCM) na Shirika la Maendeleo ya Petroli 

Tanzania (TPDC);  

vii. Kuhakikisha kwamba kunakuwa na nishati ya uhakika 

katika maeneo ya migodini; na 

viii. Kuimarisha usimamizi wa shughuli za madini ikiwemo 

kudhibiti utoroshwaji. 

Mheshimiwa Spika, endapo Serikali itatekeleza ushauri wa 

Kamati ni wazi kwamba malengo yaliyowekwa yatafikiwa 

ifikapo mwaka 2050/51. 
 

5.0. HOJA MAHSUSI 

5.1. Hoja Mahsusi kwa Mujibu wa Kanuni ya 120(3) 

Mheshimiwa Spika, kwa mujibu wa Kanuni ya 120(3) ya Kanuni 

za kudumu za Bunge za mwaka 2025, Kamati ya Bajeti ilipokea 

jumla ya hoja 10 zilizohusu utekelezaji wa bajeti ya mwaka  

2025/26 na Makadirio ya Matumizi ya Mwaka 2026/27. Kati ya 

hoja hizo, hoja 6  zilihusu utekelezaji wa Bajeti ya mwaka 

2025/26 na hoja 4 zilihusu Makadirio ya Matumizi ya Wizara 

kwa mwaka 2026/27. 
 

Mheshimiwa Spika, katika hoja hizo Kamati ilikubaliana na 

Serikali katika hoja tano (5), hoja mbili (2) zilihusu utekelezaji wa 

bajeti ya mwaka wa fedha 2025/26 na hoja moja (1) ilikuwa ni 

ya mwaka 2026/27. Hata hivyo, katika hoja mbili (2) za mwaka 

2026/27 Kamati ilikubali majibu ya Serikali lakini ilitoa 

maelekezo mahsusi kwa Serikali. Aidha, Kamati haikuridhishwa 

na majibu ya Serikali katika hoja tano (5)  kati ya hoja hizo, nne 

(4) ni za mwaka 2025/26 na hoja moja (1) ni ya Mwaka 

2026/27 na hivyo Kamati iliitaka Serikali kuboresha majibu yao 

kwa kuzingatia mapendekezo ya Kamati. 
 

Mheshimiwa Spika, naomba kuwasilisha muhtasari wa 

utekelezaji wa hoja hizo kama ifuatavyo:- 

5.1.1. Hoja ambazo Kamati ilikubaliana na Serikali  

a) Fungu 98 – Wizara ya Ujenzi hoja hii ilihusu utolewaji wa 

Fedha za Maendeleo pamoja na kulipa malimbikizo ya 

madeni ya Wakandarasi waliotekeleza miradi ya barabara. 

b) Fungu 100 - Wizara ya Madini hoja hii ilihusu utolewaji wa 

fedha za maendeleo ambapo Kamati iliitaka Serikali kutoa 

jumla ya shilingi 114,401,687,151.69. 

c) Fungu 68 - Wizara ya Mawasiliano na Teknolojia ya Habari 

Hoja hii ilihusu fungu kuongezewa bajeti ya shilingi 

100,000,000,000 kwa ajili ya kuimarisha na kupanua uwezo 

wa kutunza taarifa. 

d) Fungu 49 - Wizara ya Maji katika hoja hii Kamati iliielekeza 

Serikali kwanza, kuwasilisha bakaa ya shilingi 69,876,801,181 

ya fedha za mfuko wa maji zilizokusanywa kutoka kwenye 

chanzo kilicholindwa. Pili, Serikali kuwasilisha mapendekezo 

ya vyanzo vingine vya mapato kwa ajili ya Mfuko na tatu 

Mlipaji Mkuu wa Serikali kumuandikia Kamishna Mkuu wa 

Mamlaka ya Mapato Tanzania Barua ili kumtaka 

makusanyo yote ya Mfuko wa Maji kuwasilishwa kwenye 

akaunti ya Mfuko husika. 
 

5.1.2. Hoja ambazo Kamati haikuridhishwa na majibu ya Serikali  

a) Fungu 05 - Tume ya Taifa ya Umwagiliaji Kamati 

haikuridhishwa na majibu ya Serikali na iliielekeza kulipa hati 

za madai zilizowasilishwa Wizara ya Fedha za kiasi cha 

shilingi 109,189,941,826.84. Baada ya mashauriano Serikali 

ilikubali kutoa kiasi cha shilingi bilioni 25 kila mwezi kuanzia 

mwezi Aprili hadi Juni, 2026 kwa ajili ya kulipa hati za madai 

zilizowasilishwa Wizara ya Fedha. 

b) Fungu 43 - Wizara ya Kilimo hoja hii ilihusu utolewaji wa 

fedha kiasi cha shilingi 7,000,000,000 kwa ajili ya utekelezaji 

wa Miradi ya Jenga kesho Iliyo Bora (BBT) pamoja na kutoa 

kiasi cha shilingi 453,237,912,429 kwa ajili ya ulipaji wa 

madai ya kampuni na wazabuni waliosambaza mbolea na 

mbegu za mahindi ya ruzuku. 

c) Fungu 99 - Wizara ya Mifugo na Uvuvi  hoja hii ilihusu Serikali 

kulipa madeni ya wakandarasi na wazabuni ya shilingi 

48,678,511,274.43. 

d) Fungu 049 - Wizara ya Maji katika hoja hii Kamati iliitaka 

Serikali kulipa madeni ya wakandarasi waliotekeleza miradi 

ya maji jumla ya madai ya shilingi 534,725,000,000. 

e) Fungu 03- Tume ya Mipango ya Matumizi Bora ya Ardhi 

hoja hii ilihusu nyongeza ya bajeti kwa ajili ya upimaji wa vijiji 

nchini. 
 

Mheshimiwa Spika, huu ni muhtasari wa utekelezaji wa hoja 

mahsusi, taarifa ya kina ni kama inavyoonekana kwenye 

viambatisho namba 1. 
 

5.2. Hoja Mahsusi kwa Mujibu wa Kanuni ya 127(1) 

Mheshimiwa Spika, kwa mujibu wa Kanuni ya 127(1) ya Kanuni 

za kudumu za Bunge za mwaka 2025, Kamati ya Bajeti ilipokea 

jumla ya hoja 4 zilizohusu makadirio ya matumizi ya Wizara 

kwa mwaka wa fedha 2026/27. Hoja hizo ni kama ifuatavyo:- 

i. Utaratibu wa uwasilishaji wa fedha za Mifuko iliyolindwa 

yenye vyanzo mahsusi vya mapato; 

ii. Mahitaji ya fedha za maendeleo kiasi cha shilingi 

573,794,731,543 kwa ajili ya Mamlaka ya Mapato 

Tanzania (TRA); 

iii. Utekelezaji wa mradi wa Kupima, Kupanga na Kumilikisha 

ardhi; na 

iv. Ulipaji wa madeni ya wakandarasi, wazabuni na watoa 

huduma. 
 

Mheshimiwa Spika, Kamati ilikubaliana na Serikali katika hoja 

zote nne. Hata hivyo, ilitoa maelekezo mahsusi kwa Serikali 

yanayolenga kuhakikisha kwamba makubaliano 

yanatekelezwa kama ifuatavyo:- 

a) Fungu 21 – Hazina: Utaratibu wa uwasilishaji wa fedha za 

Mifuko iliyolindwa yenye vyanzo mahsusi vya mapato 

pamoja na ulipaji wa madeni ya wakandarasi, wazabuni na 

watoa huduma 
 

Mheshimiwa Spika, kuhusu utaratibu wa uwasilishaji wa fedha 

za Mifuko iliyolindwa yenye vyanzo mahsusi vya mapato, 

Kamati ilimtaka Mlipaji Mkuu wa Serikali kumuandikia barua 

Kamishna Mkuu wa Mamlaka ya Mapato Tanzania ya 

kumuelekeza kukusanya na kuwasilisha fedha za mifuko 

iliyolindwa moja kwa moja kwenye akaunti za mifuko husika. 

Aidha, nakala ya barua hiyo iwasilishwe mbele ya Kamati ya 

Bajeti ili ijiridhishe na utekelezaji wa agizo hilo. Serikali 

ilikubaliana na mapendekezo ya Kamati na kuahidi 

kumwandikia Kamishna barua hiyo mara baada ya kupitisha 

Muswada wa Sheria ya Fedha wa mwaka 2026. Vilevile, 

Kamati itafuatilia utekelezaji wa suala hili katika vikao vya 

Kamati vya Mwezi Agosti, 2026. 
 

Mheshimiwa Spika, kwa upande wa hoja inayohusu ulipaji wa 

madeni ya wakandarasi, wazabuni na watoa huduma, 

Kamati iliitaka Serikali kutekeleza masuala yafuatayo:- 

a) Kulipa kiasi cha shilingi 2,168,581,171,076.38 ya madeni 

yote yaliyohakikiwa katika mwaka wa fedha 2026/27; 

b) Kukamilisha uhakiki wa madeni yenye thamani ya shilingi 

1,304,474,640,706.2 ambayo hayajahakikiwa ifikapo mwezi 

Agosti, 2026 na taarifa hiyo iwasilishwe kwenye Kamati ya 

Bajeti; 

c) Serikali kupitia upya bajeti ya matumizi yote ya kawaida ili 

kipatikane kiasi cha shilingi 968,581,171,076.36 katika 

mwaka wa fedha 2026/27 kwa ajili ya kulipa madeni 

yaliyohakikiwa. Aidha, Kamati ilifanya uchambuzi wa 

matumizi yasiyo ya lazima yanayoweza kuahirishwa na 

yasiathiri shughuli za Serikali yenye jumla ya shilingi 

1,542,976,499,118; 

d) Kuhakikisha maelekezo ya Waraka wa Hazina Namba 1 wa 

mwaka 2018/19 kuhusu Mkakati wa Kudhibiti Madeni ya 

Serikali yanatekelezwa pamoja na kuwasilisha mpango 

mkakati mpya wa kudhibiti ulimbikizaji wa madeni; na 

e) Kutotekeleza miradi mipya katika mwaka wa fedha 

2026/27 ambayo Serikali haina uhakika wa fedha za 

kuikamilisha. 
 

Mheshimiwa Spika, Serikali ilikubaliana na mapendekezo ya 

Kamati ya kupunguza matumizi yasiyo ya lazima kwa kupitia 

upya na kufanya uchambuzi wa kina wa matumizi ya Serikali ili 

kupata fedha ya kulipa madeni bila kuathiri utekelezaji wa 

shughuli za msingi za Serikali. Aidha, Kamati ilijulishwa kuwa 

katika mwaka 2026/27 kiasi cha shilingi trilioni 1.2 sawa na 

shilingi bilioni 100 kila mwezi kimetengwa na Serikali kwa ajili 

ya kulipa madeni ya wakandarasi, wazabuni na watoa 

huduma. Vilevile, Kamati ilitaarifiwa kwamba pamoja na kiasi 

hicho kilichotengwa kupitia fungu 21, mafungu mengine pia 

yametenga fedha kwa ajili ya ulipaji wa madeni yaliyo chini 

ya mafungu yao. 

a) Fungu 50 - Wizara ya Fedha: Mahitaji ya fedha za 

maendeleo kiasi cha shilingi 573,794,731,543 kwa ajili ya 

Mamlaka ya Mapato Tanzania (TRA) 

 
Mheshimiwa Spika, Kamati iliitaka Serikali kuipatia Mamlaka ya 

Mapato Tanzania kiasi cha shilingi 573,794,731,543  au kutoa 

idhini  kwa Mamlaka kukopa kwa kutumia mapato  

yanayotokana na  tozo ya huduma za forodha (Custom 

Processing  Fee- CPF) yanayokusanywa na kutumiwa na TRA 

hivi sasa yatumike kwa ajili ya kulipia mkopo huo. Fedha 

zitakazopatikana kupitia mkopo zitumike kwa ajili ya 

utekelezaji wa miradi ya maendeleo. Baada ya majadiliano, 

Serikali ilikubali pendekezo la Kamati la kuipatia TRA idhini ya 

kukopa kwa kutumia mapato ya CPF ili kupata fedha za 

kutekeleza miradi iliyokusudiwa. Kamati ya Bajeti itafuatilia 

utekelezaji wa suala hili  katika vikao vya Kamati vya mwezi 

Agosti, 2026. 
 

Mheshimiwa Spika, huu ni muhtasari wa utekelezaji wa hoja 

mahsusi, taarifa ya kina ni kama inavyoonekana kwenye 

kiambatisho na.2. 
 

6.0. SURA YA BAJETI YA SERIKALI KWA MWAKA WA FEDHA 2026/27 

Mheshimiwa Spika, Bajeti ya Serikali ya mwaka 2026/27 ni ya 

kwanza katika utekelezaji wa Dira ya Maendeleo 2050, Mpango 

Elekezi wa Muda Mrefu wa Maendeleo (2026/27 -2050/51) pamoja 

na Mpango wa Nne wa Maendeleo wa Taifa wa Miaka Mitano 

(2026/27 – 2030/31). Kwa msingi huo, bajeti hii inatakiwa kutoa 

mwelekeo wa utekelezaji wa mipango ya Serikali. Hivyo, ni lazima 

iwe na utofauti na bajeti nyingine, la sivyo itakuwa vigumu kufikia 

malengo ya Dira. 
 

Mheshimiwa Spika, katika mwaka wa fedha 2026/27 Serikali 

imepanga kukusanya na kutumia jumla ya shilingi trilioni 62.33, 

sawa na ongezeko la asilimia 10.3 ikilinganishwa na bajeti ya 

mwaka 2025/26 ya shilingi trilioni 56.49. Kati ya kiasi hicho shilingi 

trilioni 41.51 ni fedha kwa ajili ya matumizi ya kawaida sawa na 

asilimia 66.6 na shilingi trilioni 20.82 ni kwa ajili ya matumizi ya 

maendeleo sawa na asilimia 33.4 ya bajeti. Aidha, bajeti ya 

maendeleo inajumuisha shilingi trilioni 15.49 fedha za ndani na 

shilingi trilioni 5.33 ni fedha za nje. 

     Jedwali Na. 4 Sura ya Bajeti katika Mwaka 2026/27 

NA    2025/26  2026/27 TOFAUTI  ASILIMIA  
  MAPATO  B1  B2 B2-B1  (B2-B1)/B1*100  

1  Mapato ya Ndani  40,466,132  46,791,299 6,325,167 15.6 

  Mapato ya Kodi (TRA)  34,103,890  37,022,030 2,918,140 8.6 

  Mapato yasiyo ya kodi  
(Michango na gawio ya 
Mashirika na mapato ya 
wizara, idara na taasisi 
zinazojitegemea)  

4,681,735  7,239,939 2,558,204 54.6 

  Mapato ya Halmashauri  1,680,507  1,966,193 285,686 17.0 

 Misaada kutoka Nje  1,069,884  563,139 -506,745 -47.4 

2  Mikopo ya Ndani na Nje  14,954,236  15,542,894 588,658 3.9 

  Mikopo ya Nje  8,676,050  8,985,150 309,100 3.6 

  Mikopo ya Ndani  6,278,186  6,557,744 279,558 4.5 

  JUMLA YA MAPATO YOTE  56,490,252  62,334,193 5,843,941 10.3 

           
  MATUMIZI         

3 Matumizi ya Kawaida  38,996,519  41,514,417 2,517,898 6.5 

  Mishahara  13,174,240  14,088,142 913,902 6.9 

  Matumizi Mengineyo 
(OC)  

 9,184,809  9,149,328 -35,481 -0.4 

  Malipo ya deni  14,208,979  14,695,127 486,148 3.4 

  Huduma za mfuko mkuu  2,428,490  3,581,820 1,153,330 47.5 

4  Matumizi ya Maendeleo  17,493,733  20,819,776 3,326,043 19.0 

  Fedha za Ndani  12,117,828  15,489,601 3,371,773 27.8 

  Fedha za Nje  5,375,905  5,330,179 -45,726 -0.9 

  JUMLA YA MATUMIZI 
YOTE  

56,490,252  62,334,193 5,843,941 10.3 

  NAKISI YA BAJETI KWA 
ASILIMIA YA GDP  

3.00%  2.9%       

Chanzo: Hotuba ya Bajeti ya Serikali ya mwaka 2026/27 

6.1. Uchambuzi wa Sura ya Bajeti ya mwaka 2026/27 

Mheshimiwa Spika, Kamati imefanya uchambuzi wa Sura ya 

Bajeti ya Mwaka 2026/27 inayopendekezwa na Serikali na 

kubaini masuala yafuatayo:- 

i. Mikopo ya nje imeongezeka kutoka shilingi trilioni 8.68 

mwaka 2025/26 hadi shilingi trilioni 8.99 mwaka 2026/27 

sawa na ongezeko la asilimia 3.6. Huku mwenendo wa 

riba za SOFR (Secured Overnight Financing Rate) 

unaonyesha ukuaji wa riba kwa wastani wa asilimia 3.13, 

3.33 na 3.5 kwa miaka 2026, 2027 na 2028 mtawalia. 

Hivyo, kwa kuzingatia mwenendo wa ongezeko la 

viwango vya riba, Kamati inaishauri Serikali kuhakikisha 

inakopa mikopo yenye masharti nafuu ili kupunguza 

gharama za kifedha na kuongeza uendelevu wa miradi 

ya maendeleo. 
 

Mheshimiwa Spika, Kamati imefanya uchambuzi wa aya ya 67 

ya Hotuba ya Bajeti ya Serikali inayoonyesha dhamira ya 

Serikali katika kusimamia nidhamu ya matumizi  ya fedha za 

umma na kubaini yafuatayo:- 

i. Hatua za kubana matumizi zilizowasilishwa ni zile zile 

ambazo Serikali imekuwa ikizitaja miaka yote na 

zimekuwa hazitekelezeki; 

ii. Baadhi ya hatua hizo hazilengi kupunguza matumizi 

yasiyo ya lazima; 

iii. Baadhi ya maafisa masuuli kutotekeleza ipasavyo sheria 

ya usimamizi wa fedha za umma; na 

iv. Maandalizi hafifu ya miradi ya maendeleo 

yanayosababisha gharama za miradi kutoendana na 

thamani ya fedha (value for money). 
 

Mheshimiwa Spika, uzoefu unaonyesha kwamba kubana 

matumizi yasiyo ya lazima ni njia bunifu na ya uhakika 

inayotumika na nchi nyingi ili kuweka nidhamu ya matumizi ya 

fedha za umma. Aidha, njia hii inawezesha kupata fedha kwa 

ajili ya kutekeleza miradi ya maendeleo endapo kuna 

upungufu wa rasilimali fedha. 
 

Mheshimiwa Spika, mifano ya nchi zilizotumia mkakati wa 

kubana matumizi ni pamoja na Afrika Kusini, Zambia na Ivory 

Coast. Hivyo, Kamati inaitaka Serikali kupitia upya bajeti ya 

matumizi ya kawaida na kupunguza matumizi ambayo 

hayawezi kuathiri utekelezaji wa bajeti. Hatua hii itasaidia 

kupata fedha  kwa ajili ya miradi ya maendeleo. 
 

6.2. Uwiano wa Mapato ya kodi kwa Pato la Taifa (GDP) 

Mheshimiwa Spika, uwiano wa mapato ya kodi kwa Pato la 

Taifa (tax to GDP ratio) unatarajiwa kuongezeka kutoka 

asilimia 13.1 mwaka wa fedha 2024/25 hadi asilimia 13.7 

mwaka 2026/27 sawa na ongezeko la asilimia 0.6. Vilevile, 

uwiano huo unatarajiwa kuongezeka hadi kufikia asilimia 13.8 

mwaka 2028/29. Hata hivyo, Tanzania bado ipo chini ya 

kiwango cha kimataifa kinachopendekezwa cha uwiano wa 

mapato ya kodi kwa pato la Taifa (GDP) ambacho ni kuanzia 

asilimia 15. Hii inamaanisha ukuaji wa mapato yanayotokana 

na kodi ni wa kasi ndogo kuliko ukuaji wa pato la Taifa (GDP).  

 

Mheshimiwa Spika, ili Serikali iweze kuongeza mapato ni vema 

ikasimamia na kuhimiza matumizi sahihi ya mashine za kutolea 

risiti za kielektroniki (EFD) kupitia utoaji wa elimu na uendeshaji 

wa programu mbalimbali za hamasa pamoja na kumalizia 

moduli ya IDRAS ambayo haitalazimisha wafanyabiashara 

kutoa risiti kwenye mashine ya EFD bali mfumo wa IDRAS 

kutumika bila gharama yoyote.  

 
Jedwali Na. 5. Uwiano wa kodi kwa Pato la Taifa (GDP) 

MWAKA MAPATO YA 
KODI Pato la Taifa (GDP) MAPATO YA 

KODI/GDP (%) 
2024 30,095.7 156,635,320 13.1 

2025 32,306,123 244,541,773 13.2 

2026 36,889,320 270,105,797 13.7 

2027 41,393,268 301,844,771 13.7 

2028 46,260,777 336,385,606 13.8 

Chanzo: Wizara ya Fedha 

7.0. UCHAMBUZI WA HATUA ZA KODI, ADA, TOZO PAMOJA NA USIMAMIZI 

WAKE 

7.1. Hatua za Kodi Zinazopendekezwa na Serikali kwa Mwaka wa 

Fedha 2026/27 
 

Mheshimiwa spika, Kamati imefanya uchambuzi wa kina wa 

hatua za kodi zinazopendekezwa na Serikali kwa mwaka wa 

fedha 2026/27 na kubaini kwamba zina malengo yafuatayo:- 

i. Kuhamasisha matumizi ya nishati safi ya umeme na gesi 

asilia; 

ii. Kuchochea uzalishaji wa bidhaa za viwanda vya ndani  

pamoja na kuvilinda dhidi ya ushindani usio sawa kutoka 

nje; 

iii. Kuwezesha upatikanaji wa malighafi kwa viwanda vya 

ndani ya nchi na ndani ya jumuiya ya Afrika mashariki; 

iv. Kupanua wigo wa ukusanyaji wa mapato ya Serikali 

pamoja na kuimarisha mfumo wa usimamizi wa kodi; 

v. Kuchochea kasi ya ulipaji wa kodi kwa hiari sambamba 

na kupunguza matumizi ya fedha taslimu; 

vi. Kuanzisha utaratibu maalumu wa utozaji wa kodi kwa 

makampuni ya uchimbaji wa madini yaliyoingia 

mikataba na Serikali; na 

vii. Kuanzisha kodi ya mapato kwenye sekta ya kilimo hasa 

kwenye ununuzi wa mazao ya kilimo na mifugo. 
 

Mheshimiwa Spika, pamoja na kwamba Kamati itapata fursa 

ya kuchambua kwa kina hatua zote za kodi zilizopendekezwa 

na Serikali kupitia Muswada wa Sheria ya Fedha wa Mwaka 

2026, naomba nitumie fursa hii kuwasilisha maoni ya Kamati 

kuhusu baadhi ya hatua hizo. 
 

7.2. Mapendekezo ya Mabadiliko ya Sheria za Kodi za Ndani 
7.2.1. Kuanzisha utaratibu wa kutoza Kodi kwa kuzingatia Mikataba 

ambayo Baraza la Mawaziri limeingia na wawekezaji kwenye 
Sekta ya Madini (Framework Agreements) 

Mheshimiwa Spika, Serikali inapendekeza kufanya mabadiliko 

katika Sheria ya Ushuru wa Bidhaa Sura ya 147, Sheria ya Kodi 

ya Mapato Sura ya 332, Sheria ya Ushuru wa Barabara na 

Mafuta Sura ya 220 na Sheria ya Kodi ya Ongezeko la Thamani 

Sura ya 148. Mabadiliko hayo kimsingi yanaenda kuondoa 

matumizi ya Sheria hizi kwenye Kampuni za Madini ambazo 

Serikali itaingia nazo mikataba na badala yake makubaliano 

yaliyo kwenye mikataba ndiyo yatatumika katika utozaji kodi. 
 

Mheshimiwa Spika, Kamati inaitaka Serikali kutafakari upya 

mapendekezo yake kwa sababu yanarejesha utaratibu wa 

mikataba ya makubaliano ambayo iliingiza hasara kubwa 

Taifa (Concessional agreement). Mikataba hiyo ilikuwa na 

vifungu vya muendelezo wa kutolipa kodi (Stabilization 

Clause). Aidha, madini ni rasilimali inayokwisha tusipokuwa 

makini tutabaki na mashimo ya madini bila kupata kodi ya 

aina yoyote. Hivi sasa, tuna kiongozi mpenda Taifa lake Mhe. 

Dkt Samia Suluhu Hassan, Rais wa Jamuhuri ya Muungano wa 

Tanzania hatuna shaka kwamba analinda na kutunza rasilimali 

za Taifa kwa wivu mkubwa. Hata hivyo uamuzi huu ni vyema 

ukaangaliwa upya.  

Mheshimiwa Spika, Bunge lako tukufu litambue kwamba kwa 

kupitisha mabadiliko hayo ni wazi kwamba linakasimu 

Mamlaka yake ya kutunga sheria za kodi kama ilivyoelekezwa 

katika ibara ya 138 ya Katiba ya Jamhuri ya Muungano wa 

Tanzania ya Mwaka 1977 kwa Baraza la Mawaziri.  
 

7.2.2. Kodi ya Ushuru wa Bidhaa Sura ya 147 

Mheshimiwa spika, pamoja na mambo mengine Serikali 

imekusudia kuongeza ushuru wa bidhaa kwa asilimia 5 

kwenye pikipiki za matairi mawili, kupandisha ushuru wa 

magari chakavu kutoka asilimia 15 hadi asilimia 20 kwa 

magari yenye umri wa kati ya miaka 8 hadi 10 na kutoka 

asilimia 30 hadi asilimia 40 kwa magari yenye umri wa kati ya 

miaka 10 hadi 20 na kwa magari yanayozidi miaka 20 na 

kuendelea yatatozwa ushuru wa bidhaa kwa kiwango cha 

asilimia 50. Aidha, Serikali imekusudia kufanya mabadiliko 

kwenye Kanuni za Sheria ya Usalama Barabarani za mwaka 

2024 ili kuongeza ada ya mara moja ya usajili wa pikipiki ya 

miguu miwili kutoka shilingi 95,000 hadi shilingi 150,000. 
 

Mheshimiwa Spika, Kamati inaitaka Serikali kwenda kutafakari 

upya mapendekezo yake kwa sababu kuu mbili kwanza 

pikipiki zimetoa fursa ya ajira kwa vijana wengi na 

zinanunuliwa zikiwa mpya. Pili, wananchi wa kipato cha chini 

ndio wanunuzi wakubwa wa magari chakavu. Kiwango 

kinachopendekezwa cha ushuru ni kikubwa kinachoweza 

kuathiri sio tu bei ya pikipiki hizo bali kutaathiri pia ajira za 

vijana wanaojiajiri kupitia biashara ya kusafirisha abiria na 

uwezo wa mwananchi mwenye kipato cha chini kumiliki gari. 

Hivyo, Kamati bado inaitaka Serikali kutafakari zaidi 

mapendekezo hayo. 
 

7.2.3. Kodi ya Mapato Sura ya 332 

Mheshimiwa Spika, Serikali imekusudia kuanzisha kodi ya 

mapato ya awali ya asilimia 1 itakayolipwa kwa mkupuo 

mmoja  (Advance Single Instalment Tax) kwa mnunuzi wa 

mazao ya chakula na biashara (food and cash crops). Katika 

utaratibu huu mnunuzi wa mazao ya chakula au biashara 

atawajibika kulipa kodi ya mapato kwa utaratibu huu pale 

ambapo  ananunua, kusafirisha au kuhamisha umiliki wa 

mazao kutoka kwake kwenda kwa mtu mwingine. Aidha, 

kiwango hicho na utaratibu huo unapendekezwa kutumika 

kwenye mauzo ya mifugo na uvuvi. 
 

Mheshimiwa Spika, pamoja na nia njema ya Serikali ya 

kupanua wigo wa mapato, utaratibu huu si mara ya kwanza 

kupendekezwa kuanzishwa na Serikali  nchini. Mara ya kwanza 

ulianzishwa mwaka 2021 hata hivyo Serikali ililazimika kufanya 

mabadiliko na kuuondoa mapema mwaka 2022 baada ya 

hatua hiyo kuleta malalamiko kutoka kwa wakulima. Sababu 

za msingi zilizosababisha kuondoa mapendekezo ya kipindi 

kile ni wanunuzi kupunguza bei za mazao ya  wakulima kwa 

kigezo kwamba kiasi kilichopungua kinaenda kulipa kodi. 

Kamati inaiomba Serikali kupitia upya uamuzi wake hasa 

katika kipindi hiki ambacho bei za mbolea zinapanda. Hatua 

yoyote ya kupunguza kipato cha mkulima inaweza kuathiri 

uwezo wa mkulima kununua mbolea katika msimu wa mwaka 

2026/27 na hivyo kuathiri shughuli za kilimo. 
 

7.2.4. Tozo ya maendeleo ya viwanda 

Mheshimiwa Spika, tozo ya maendeleo ya viwanda ilianzishwa 

kwa malengo makuu mawili kwanza  ni kulinda viwanda vya 

ndani dhidi ya ushindani usio sawa kutoka nje na pili ni 

kuchochea uzalishaji na matumizi ya bidhaa zinazozalishwa 

ndani ya nchi. Hata hivyo Kamati imebaini baadhi ya 

wazalishaji wamekuwa wakitumia tozo hii kama sehemu ya 

kujinufaisha kwa kupandisha bei za bidhaa zao kwa kiwango 

kile kile walicholindwa kwa sababu bei za bidhaa kutoka nje 

nazo zinakuwa zimepanda. Hivyo, kuendelea kuwaumiza 

wananchi wakati gharama zao za uzalishaji zinakuwa 

hazijabadilika kwa kiasi kikubwa. 
 

Mheshimiwa Spika, Kamati inaitaka Serikali kufanya tathmini 

ya kila mwaka ya bidhaa na viwanda vilivyolindwa kupitia 

tozo ya maendeleo ya viwanda ili kuhakikisha haitumiki 

vibaya. Aidha, kuwe na masharti kwa viwanda vilivyolindwa 

kutumia teknolijia ya kisasa yenye tija na ufanisi katika 

uzalishaji. Pendekezo hili linazingatia ukweli kwamba katika 

Dunia ya sasa ambayo Tanzania ni mwanachama wa 

Jumuiya ya Afrika Mashariki na imeingia  kwenye Soko huru la 

Afrika bila matumizi ya teknolojia ya kisasa ulinzi huu 

hautakuwa na maana kwa sababu viwanda vyetu 

vitashindwa kushindana. 

Mheshimiwa Spika, kwa kuwa, Mhe. Waziri wa Fedha katika 

aya ya 3 ya Hotuba yake alitamka kwamba amewasilisha 

Muswada wa Sheria ya Fedha ya mwaka 2026 ambapo hadi 

hivi sasa muswada huo haujasomwa kwa mara ya kwanza 

Bungeni. Kamati inaitaka Serikali kuuwasilisha  Muswada huo 

tarehe 16 Juni, 2026 ili Kamati ipate muda wa kutosha wa 

kuutafakari na kuchambua kifungu kwa kifungu,  

kuwashirikisha wadau, kupokea maoni ya umma na kutoa 

mapendekezo yake kwa Bunge kabla ya kupitishwa na Bunge 

kuwa Sheria. 
 

7.3. Mabadiliko ya Kanuni za Sheria 

7.3.1. Kanuni za Sheria ya Wakala wa Vipimo za Mwaka 2025 

Mheshimiwa Spika, katika mwaka 2026/27 Serikali inakusudia 

kuongeza ada ya uhakiki wa mafuta (petroleum verification 

fee) kutoka shilingi 0.15 hadi shilingi 1 kwa kila lita ya mafuta. 

Aidha, kwa kuzingatia mwenendo wa bei za mafuta duniani 

ambapo hivi sasa ni takribani dola za Marekani 97.18 kwa 

pipa, Kamati inashauri Serikali kuhairisha pendekezo hilo 

mpaka hapo bei zitakapo imarika kwenye soko la mafuta. 
 

7.4. Mabadiliko ya Sheria ya Kodi ya Ushuru wa Forodha ya Afrika 

Mashariki 

Mheshimiwa Spika, katika ibara ya 73 ya Hotuba ya Bajeti ya 

Serikali, Waziri amebainisha kwamba Kamati ya Kudumu ya 

Bunge ya Bajeti ilishirikishwa katika mapendekezo ya Serikali 

kwenye mabadiliko ya  Sheria ya Ushuru wa Forodha ya 

mwaka 2004 inayosimamiwa na Jumuiya ya Afrika Mashariki. 

Ni kweli Mheshimiwa Spika, Kamati yako ilifanya kikao tarehe 8 

Mei, 2026 na Serikali iliwasilisha mapendekezo yake. Kamati 

ilipata fursa ya kuyachambua na kutoa maoni yake ambayo 

kwa kiasi yamezingatiwa.  
 

Mheshimiwa spika, pongezi humtia mtu shime, utaratibu huu 

wa Serikali kushirikisha Kamati haupo kikanuni wala kisheria bali 

ni utaratibu wa utendaji kazi wa Kamati pamoja na ushirikiano 

mzuri uliopo baina ya Kamati na Serikali. Hivyo, kwa moyo wa 

dhati nimpongeze Mhe. Dkt. Samia Suluhu Hassan, Rais wa 

Jamuhuri ya Muungano wa Tanzania kwa utayari wake wa 

kuhakikisha kwamba wawakilishi wa wananchi wanakuwa na 

fursa ya kutoa maoni yao kuhusu mabadiliko ya Sheria hiyo. 

Aidha, nimpongeze Mheshimiwa Balozi Khamis Mussa Omari, 

Waziri wa Fedha kwa kuhakikisha maono ya Mheshimiwa Rais 

yanatekelezwa kikamilifu. 

8.0. MAONI YA UJUMLA 

8.1. Bima ya Afya kwa wote 

Mheshimiwa Spika, Serikali imeanza kutekeleza Sheria ya Bima 

ya Afya kwa wote ya mwaka 2023. Katika kutekeleza Sheria 

hiyo, umeanzishwa Mfuko wa Usawa ambao una vyanzo 

mahsusi vya mapato vitakavyotumika kugharamia matibabu 

ya wananchi wasio na uwezo, magonjwa sugu na ya muda 

mrefu pamoja na huduma za afya za dharura zitokanazo na 

ajali. Kamati inaipongeza Serikali  inayoongozwa na Mhe. Dkt. 

Samia Suluhu Hassan, Rais wa Jamhuri  ya Muungano wa 

Tanzania kwa kuanzisha vyanzo vya ziada vya mapato kwa 

ajili ya Mfuko wa Bima ya Afya kwa Wote. 
 

Mheshimiwa Spika, mpango wa bima ya afya kwa wote 

unatarajia kuhudumia kaya zisizo na uwezo 3,917,457 sawa na 

asilimia 26.4 ya wananchi wote wasio na uwezo wa Tanzania 

Bara kwa mujibu wa takwimu za Ofisi ya Taifa ya Takwimu 

(NBS). Hata hivyo, awamu ya kwanza ya usajili imetambua 

kaya  931,693 na kaya  2,985,764 zilizosalia zitatambuliwa 

katika awamu nyingine za utambuzi. Kwa mujibu wa Wizara ya 

Afya, zoezi la utambuzi wa kaya zilizobaki linatarajiwa 

kufanyika kwa kipindi cha miaka mitatu kuanzia mwaka wa 

fedha 2026/27 hadi 2028/29 hivyo, kwa sasa Serikali imepanga 

kuanza kuhudumia kaya zilizotambuliwa. 
 

Mheshimiwa Spika, mahitaji ya fedha za kugharamia bima ya 

afya kwa kaya zote zisizo na uwezo ni kiasi cha shilingi bilioni 

691.3 kwa mwaka. Kati ya kiasi hicho shilingi bilioni 587.6 sawa 

na asilimia 85  ni kwa ajili ya kugharamia bima ya afya, shilingi 

bilioni 96.8 sawa na asilimia 14 kwa ajili ya kugharamia 

huduma zilizopo nje ya kitita cha mafao na shilingi bilioni 6.9 

sawa na asilimia 1 ni kwa ajili ya shughuli za uendeshaji 

inayojumuisha utoaji wa elimu na uhamasishaji wa wananchi 

kujiunga pamoja na utambuzi wa kaya zisizo na uwezo. 
 

Mheshimiwa Spika, hivi sasa vyanzo vya mfuko wa kuhudumia 

bima ya afya kwa wote vina uwezo wa kukusanya jumla ya 

shilingi bilioni 201.9 ikiwa ni pungufu kwa shilingi bilioni 489.5. 

Hivyo, Kamati inaitaka Serikali kufanya yafuatayo:- 

i. Serikali kutumia kaya zilizokwisha tambuliwa katika 

awamu ya  kwanza kama majaribio ya utekelezaji wa 

Bima ya Afya kwa wote na baada ya kujiridhisha na 

uwezo wa kifedha na uhimilivu wa mfuko ndipo awamu 

nyingine ziendelee;  

ii. Wakati zoezi la utambuzi linaendelea, fedha za mfuko 

ziendelee kukusanywa, kutunzwa na kulindwa 

(ringfenced); 

iii. Kukamilisha kwanza mfumo wa Universal Health Data 

ambao unatunza taarifa za mgonjwa kuanzia ngazi ya 

msingi hadi ngazi ya rufaa. Mfumo utakapokamilika 

itakuwa ni rahisi mpango wa bima kwa wote kuratibiwa. 

Hivi sasa, kuna mifumo zaidi ya 15 kwenye sekta ya afya 

ambayo haisomani; 

iv. Kuongeza matumizi ya teknolojia katika kutoa huduma 

za tiba nchini (telemedicine) ili kupunguza gharama;  

v. Kuendelea kuimarisha mfumo mzima wa utoaji wa 

huduma ya afya ikiwemo kuwekeza katika rasilimali watu 

kwenye sekta ya afya, upatikanaji wa dawa, vifaa na 

vifaa tiba, huduma za uchunguzi, mifumo ya rufaa, 

miundombinu ya afya na mifumo ya usimamizi wa ubora 

wa huduma; na 

vi. Kuendelea kutafuta vyanzo vingine mahsusi vya fedha 

za Mfuko ikiwa ni pamoja na tozo katika bidhaa zenye 

athari kwa afya ya binadamu kama vilevi, vinywaji vya 

kuongeza nguvu, sigara na shisha. 
 

Mheshimiwa Spika, Kamati inaunga mkono Bima ya Afya kwa 

wote hata hivyo ni jambo ambalo lazima liangaliwe kwa 

umakini ili changamoto zilizokuta mataifa mengine katika 

kutekeleza utaratibu huo zisiikute Tanzania. 

8.2. Sheria ya Fedha za Serikali za Mitaa, Sura 290 

Mheshimiwa Spika, Serikali imekusudia kufanya marekebisho 

kwenye Sheria ya Fedha za Serikali za Mitaa, Sura 290, ili 

kuwezesha Mamlaka za Serikali za Mitaa kutenga asilimia 15 

ya mapato yao ya ndani badala ya asilimia 10 iliyokuwa 

awali ya mikopo ya wanawake, vijana na watu wenye 

ulemavu. Kati ya asilimia 15 itakayotengwa, asilimia 10 

itaelekezwa kwenye mikopo ya wanawake, vijana na wenye 

ulemavu kwa uwiano kama ilivyokuwa awali na asilimia 5 

itatumika kwa ajili ya uwekezaji kwenye miradi ya ujenzi, 

maboresho ya masoko na maeneo ya biashara na ujasiriamali 

ili kuongeza fursa za ajira. 

Mheshimiwa Spika, Halmashauri nchini zimetofautiana uwezo 

wa ukusanyaji wa mapato. Kamati imefanya uchambuzi  wa 

mwenendo wa ukusanyaji wa mapato ya Halmashauri na 

kubaini masuala yafuatayo:- 

i. Hadi mwezi Machi 2026 jumla ya mapato ya Serikali za 

mitaa yaliyokuwa yamekusanywa ni shilingi trilioni 1.08. 

Hivyo, asilimia 5 ni shilingi bilioni 54  ingekuwa ni kwa ajili 

ya miundombinu ya  biashara na masoko  sawa na 

wastani wa shilingi milioni 293.5 kwa Halmashauri 184 

endapo utaratibu huu ungeanza mwaka wa fedha 

2025/26. Maoteo haya yamefanyika kwa kukokotoa kwa 

wastani; 
 

ii. Kuna Halmashauri 9 zenye uwezo wa kukusanya mapato 

ya kati ya shilingi bilioni 10 hadi shilingi bilioni 65, hivyo 

asilimia 5 ya mapato ghafi ya halmashauri hizi inaweza 

kuzalisha kiasi cha fedha cha kutekeleza mradi 

iliyokusudiwa; na 
 

iii. Ikumbukwe asilimia 5  itakuwa ikikokotolewa kila mwezi 

hivyo ni vigumu kuwa na kiasi cha kutosha cha 

kutekeleza mradi wowote. 
 

Mheshimiwa Spika, ili miradi  inayokusudiwa itekelezwe kwa 

ufanisi, Kamati inaishauri Serikali kuruhusu utaratibu huu 

kutumika kwa halmashauri zenye uwezo wa kukusanya 

mapato ghafi ya ndani kuanzia kiasi cha shilingi bilioni 10 na 

kuendelea ambapo asilimia 5 ni takribani shilingi milioni 500. 

Pendekezo hili linatokana na ukweli kwamba endapo 

utaratibu huo utatumika kwa halmashauri zisizo na uwezo 

kuna uwezekano fedha hizo zisilete matokeo yanayokusudiwa 

na zikatumika vibaya.  
 

8.3. Mfumo wa Kodi za Kielektroniki (ETS) 

Mheshimiwa Spika, ili kukabiliana na changamoto ya bidhaa 

bandia na udanganyifu wa uzalishaji wa bidhaa nchini, 

mwaka 2018 Serikali ilibadili mfumo stempu za kodi za kawaida 

kwenda kwenye mfumo wa Stempu za Kodi za Kielektroniki 

(Electronic Tax Stamp -ETS)  unaomilikiwa na kuendeshwa na 

kampuni ya SICPA. Mfumo huu umekuwa na faida mbalimbali  

ikiwa ni pamoja na Serikali kupata mapato yake stahiki na 

kudhibiti bidhaa za bandia zinazozalishwa na kutolipa kodi ya 

ushuru wa bidhaa.  Moja changamoto ya msingi 

inayolalamikiwa na wazalishaji wa bidhaa zinazotozwa kodi ya 

ushuru wa bidhaa ni  gharama kubwa ya stempu na hivyo 

kuathiri faida zao. Pamoja na jitihada za Serikali za kupunguza 

gharama hizi kwa asilimia 30  mwaka 2024 bado gharama za 

stempu ziko juu. 
 

Mheshimiwa Spika, mfumo huu unaendeshwa kwa utaratibu 

wa kujigharamia na kujiendesha wenyewe (Self-financing). Hii 

ina maana kwamba Serikali haipati mapato mengine yoyote 

yanayotokana na mauzo ya stempu  isipokuwa mapato 

yatokanayo na kodi ushuru wa bidhaa kwa mujibu wa Sheria 

ya Ushuru wa Bidhaa Sura 147. 

Mheshimiwa Spika, Kamati inataarifa kuwa mkataba wa 

kampuni ya SICPA unafika ukomo Januari, 2027. Hivyo, Kamati 

ina ushauri ufuatao kwa Serikali:- 
i. Serikali kutangaza zabuni mapema iwezekanavyo kabla 

ya muda wa mzabuni aliepo kumalizika ili kuangalia 

endapo  atapatikana mzabuni mwingine mwenye 

teknolojia bora na inayoweza kutoa unafuu wa 

gharama; 

ii. Kuangalia uwezekano wa mfumo kumilikiwa na 

kuendeshwa na Shirika la Mawasiliano Tanzania  (TTCL) 

ambayo ilionyesha  nia na uwezo wa kuuendesha pindi 

ilipokutana na Kamati; na 

iii. TRA kuhakikisha kwamba inatekeleza matakwa ya 

kimkataba yaliyopo hivi sasa ya kuhamishiwa  ujuzi 

pamoja na teknolojia ya stempu za kielektroniki. 
 

Mheshimiwa Spika, Kamati inaamini hatua hizo zikitekelezwa 

na Serikali zitapunguza bei ya stempu bila kuathiri ukusanyaji  

wa mapato ya Serikali. 
 

8.4. Mkongo wa Taifa wa Mawasiliano  

Mheshimiwa Spika, moja ya lengo la Dira 2050 ni kuwa na 

Jamii yenye umahiri na ujuzi wa kutumia teknolojia za kidijitali 

katika kuchochea ubunifu na kuongeza ushindani  kimataifa 

kupitia shabaha zifuatazo:- 

i. Jamii yenye umahiri wa kidijitali, ambapo angalau 

asilimia 70 ya wananchi wanatumia TEHAMA; na 

ii. Zaidi ya asilimia 80 ya huduma za Serikali zinapatikana 

kupitia mifumo ya kidijitali salama na jumuishi. 
 

Mheshimiwa Spika, hadi kufikia Desemba 2025, Mkongo wa 

Taifa wa Mawasiliano ulifikia urefu wa kilometa 15,500 

zilizounganishwa katika mikoa yote Tanzania Bara kutoka 

kilometa 14,795 mwaka 2024, sawa na ongezeko la asilimia 

4.8. Hii ilitokana na juhudi za Serikali katika kuongeza wigo wa 

upatikanaji wa huduma za mawasiliano ya simu na intaneti 

nchini na nchi jirani ili kuchochea uchumi wa kidijitali.  
 

Katika kipindi hicho, mapato yaliyotokana na mauzo ya 

huduma za Mkongo wa Taifa wa Mawasiliano yalikuwa shilingi 

bilioni 183.94 ikilinganishwa na shilingi bilioni 51.36 katika 

kipindi kama hicho mwaka 2024. Ukuaji wa mapato ulitokana 

na kuongezeka kwa mauzo ya huduma za Mkongo wa Taifa 

wa Mawasiliano hususan katika nchi za Kenya, Burundi, 

Uganda, Malawi, Rwanda na Zambia. 
 

Mheshimiwa Spika, pamoja na mafanikio hayo mkongo wa 

taifa umeonekana kuingiza kiasi kidogo cha mapato 

ukilinganisha na uwekezaji wa Serikali kutokana na 

changamoto zifuatazo:- 

i. Mkongo kufika katika maeneo ya mijini tu; 

ii. Ushirikishwaji hafifu wa sekta binafsi katika usambazaji wa 

huduma ya mkongo; na 

iii. Uharibifu wa miundombinu ikiwemo nyaya kukatwa 

wakati wa shughuli za ujenzi wa barabara. 

Mheshimiwa Spika, Kamati inaishauri Serikali kuishirikisha Sekta 

binafsi kwa njia ya ubia katika usambazaji na uunganishwaji 

wa huduma za mkongo wa Taifa ili kuongeza ufanisi na kufikia 

maeneo yote ya nchi. 
 

8.5. Utekelezaji wa Miradi kwa Njia ya Ubia baina ya Sekta ya 

Umma na Sekta Binafsi (PPP) 

Mheshimiwa Spika, Dira ya Maendeleo ya Taifa ya 2050 

imeweka wazi kuwa (PPP) ni nguzo muhimu ya utekelezaji wa 

malengo ya taifa. Dira inasisitiza kuwa sekta binafsi ndiyo injini 

ya ukuaji wa uchumi na PPP ni chombo cha kuhakikisha sekta 

binafsi inashiriki kikamilifu katika miradi ya maendeleo ya 

kitaifa. Tangu kutungwa kwa Sheria ya Ubia katika ya Sekta ya 

Umma na Sekta Binafsi (PPP) Sura 103 mwaka 2010 pamoja na 

mabadiliko ya mwaka 2018 na 2023 bado Tanzania haijaweza 

kunufaika na utekelezaji wa miradi kwa njia hii. 

 
Mheshimiwa Spika, uchambuzi wa Kamati umebaini kwamba 

katika Mpango wa Tatu wa Maendeleo wa Miaka Mitano 

(FYDP III) PPP ilitarajiwa kuchangia shilingi trilioni 21.03. Hata 

hivyo, lengo hilo halikuweza kufikiwa kutokana na 

changamoto zifuatazo:- 

i. Maafisa masuuli kutotekeleza maagizo ya  kifungu cha 6 

cha Sheria ya PPP Sura 103 na Mwongozo wa Maandalizi 

ya Bajeti ya Mwaka 2026/27 ya kuainisha walau miradi 

minne itakayotekelezwa kwa njia ya PPP pamoja na 

utengaji wa bajeti kwa ajili ya maandiko ya miradi; 

ii. Uwepo wa dhana kuwa Serikali ina fedha za kutosha 

kutekeleza miradi hata ile ambayo inaweza kutekelezwa 

na sekta binafsi hali inayosababisha maafisa masuuli 

kutoibua miradi; 

iii. Uwepo wa dhana kwamba miradi ya PPP inatakiwa 

kuibuliwa na kuandaliwa na kituo cha Ubia; 

iv. Watumishi wa umma kuwa na dhana potofu dhidi ya 

kushirikisha sekta binafsi katika kutekeleza miradi ya 

umma yenye sura ya kibiashara; na 

v. Maandalizi hafifu ya miradi inayoweza kutekelezwa kwa 

njia ya ubia. 

 
Mheshimiwa Spika, ili kutatua changamoto hizo Kamati 

inaushauri ufuatao:- 

i. Kukifanya kituo cha PPP kuwa Mamlaka inayojitegemea 

ili kuchochea ushiriki wa Sekta Binafsi; 

ii. Maafisa masuuli kwa kushirikiana na Wizara ya Fedha, 

Tume ya Mipango na kituo cha PPP kufanya upembuzi 

yakinifu wa miradi itakayoweza kutekelezwa kwa njia ya 

ubia; 

iii. Maafisa masuuli kutenga bajeti kwa ajili ya maandiko ya 

miradi ya PPP; 

iv. Serikali kuanzisha utaratibu wa kutangaza miradi 

inayoweza kutekelezwa kwa njia ya PPP ili kuvutia 

wawekezaji katika miradi hiyo; 

v. Kituo cha PPP kuendelea kutoa elimu kwa Wizara, Taasisi 

na Wakala wa Serikali ili kuwajengea uwezo wa namna 

ya kuibua miradi inayoweza kutekelezwa kwa njia ya 

ubia; na 

vi. PPP kutoa elimu kwa umma ili kuondoa dhana ya kuwa 

Serikali ndio mtekelezaji mkuu wa miradi.  
 

Mheshimiwa Spika, Kamati inatambua kwamba kupitia PPP, 

Tanzania itaweza kuhamasisha mitaji, kuongeza ufanisi wa 

huduma zinazotolewa, kuimarisha sekta binafsi pamoja na 

kupunguza mzigo wa mahitaji ya fedha kwa Serikali ili 

kutekeleza miradi ya maendeleo. 
 

8.6. Mgawanyo wa Mapato ya Mifuko ya Barabara, Nishati Vijijini, 

Maji na Reli 

Mheshimiwa Spika, Serikali inapendekeza kufanya 

marekebisho kwenye Sheria ya Nishati Vijijini, Sura 321; Sheria 

ya Ushuru wa Barabara na Mafuta, Sura 220; Sheria ya Reli, 

Sura 170; Sheria ya Huduma za Maji na Usafi wa Mazingira, 

Sura 272; pamoja na Sheria ya Petroli, Sura 392 ili kuweka 

mgawanyo wa mapato ya mifuko hiyo. Mgawanyo 

unaopendekezwa  ni asilimia 70 kupelekwa moja kwa moja 

kwenye akaunti za mifuko husika, asilimia 25 kupelekwa katika 

Mfuko Mkuu wa Hazina ya Serikali na asilimia 5 kupelekwa 

kwenye akaunti maalum iliyopo Benki Kuu ya Tanzania kwa ajili 

ya kugharamia uwekezaji wa miundombinu katika maeneo 

maalum ya uzalishaji wa bidhaa kwa ajili ya mauzo nje (EPZ) 

na maeneo maalum ya kiuchumi (SEZ). Lengo la  maboresho 

hayo ni kuimarisha uwezo wa kifedha wa mifuko na kutekeleza 

majukumu yake kwa ufanisi.   

Mheshimiwa Spika, Kamati imefanya uchambuzi na kubaini  

kwamba mifuko hii inakabiliwa na changamoto zifuatazo:- 

i. Malimbikizo ya Madeni ya wakandarasi, wazabuni  na 

watoa huduma; na  

ii. Mifuko kupokea fedha chini ya makusanyo na bajeti 

zilizoidhinishiwa ambapo katika kipindi cha mwezi Julai, 

2025 hadi mwezi Machi, 2026 mifuko ilipokea kiasi cha 

shilingi 850,258,507,695.76 sawa na wastani wa asilimia 

46.54 wa makusanyo ya shilingi 1,874,731, 246,435.68 

katika kipindi hicho. Jedwali chini linaonyesha 

mwenendo wa utolewaji wa fedha za mifuko kwa 

kipindi cha miezi 9 kabla ya mapendekezo ya utaratibu 

wa mgawanyo wa makusanyo. 
 

Jedwali na. 6: linaonyesha mwenendo wa utolewaji wa fedha za mifuko 
kwa kipindi cha miezi 9 kuanzia Julai, 2025 hadi Machi, 2026 kabla ya 
mapendekezo ya utaratibu wa mgawanyo wa makusanyo 
 
Mifuko Utolewaji wa Fedha 

kwa miezi 9  
Makusanyo kwa 
miezi 9 

Asilimia 

Mfuko wa 
Barabara 

452,310,678,584.67 1,010,334,135,549.25 44.77 

Mfuko wa 
Reli 

152,957,212,678.12 297,119,591,622.69 51.48 

Mfuko wa 
Maji 

93,836,424,722.77 187,029,488,306.74 50.17 

Mfuko wa 
Nidhati Vijijini 

151,154,191,710.20 380,248,030,957.00 39.75 

Wastani wa utolewaji wa fedha kwa kipindi cha miezi 9 46.54 

Chanzo:Taarifa ya Wizara ya Fedha 

 
Mheshimiwa Spika, kulingana na uchambuzi wa Kamati 

asilimia 70 ya mapato ni kiwango kikubwa kuliko kiwango 

ambacho mifuko hii ilikuwa inapokea hivi sasa kwa Mwaka. 

Hata hivyo, changamoto ya msingi iliyopo ni mifuko hiyo kuwa 

na madeni ya wazabuni wakandarasi na watoa huduma. 

Maswali ya msingi ya kujiuliza ni je madeni ya mifuko hii 

yatabebwa na Serikali kuu ama yataendelea kulipwa na 

mifuko. Endapo yatabebwa na Serikali kuu punguzo 

halitakuwa na athari hasi kwenye utekelezaji wa majukumu, 

lakini endapo madeni yatabebwa na mifuko ni wazi kwamba 

punguzo litaathiri utekelezaji wa miradi ili kulipa madeni. 
 

8.7. Mnyororo wa Pamba, Nguo na Vitambaa 

Mheshimiwa Spika, Kamati imefanya uchambuzi wa hatua 

zote  za kodi zilizopendekezwa na Serikali  ili kuchochea 

mnyororo wa pamba, nguo na vitambaa nchini. Uchambuzi 

huo umefanyika kwa kuangalia kodi za ndani na zile za Ushuru 

wa Forodha wa Afrika Mashariki na  

Kubaini masuala yafuatayo:- 

i. Hatua zote za kodi zimelenga kuleta unafuu kwa 

mzalishaji bila kuangalia gharama za uzalishaji hasa za 

umeme; na 

ii. Viwanda vingi vya ndani bado vinatumia teknolojia ya 

zamani na hivyo ni vigumu kushidana na viwanda 

ambavyo vimeendelea zaidi kiteknolojia. 
 

Mheshimiwa Spika, katika eneo hilo Kamati ilikuwa na ushauri 

ufuatao:-  

i. Serikali kuangalia upya gharama za umeme 

zinazotumika katika viwanda vya kuchakata pamba na 

nguo ili kutoa unafuu; 

ii. Benki Kuu ya Tanzania (BOT) kuanzisha skimu ya kutoa 

udhamini wa bodi ya stakabadhi ghalani pamoja na 

mamlaka ya masoko ya mitaji (CMSA) ili kuhakikisha 

mikopo inapatikana kwa riba nafuu na ya muda mrefu 

ili kuweza kununua pamba kipindi cha msimu na 

kuzitumia mwaka mzima. Hivi sasa wazalishaji hawawezi 

kununua pamba za mwaka mzima kipindi cha msimu 

kwa sababu  hawana mitaji ya kufanya hivyo; 

iii. Kushusha kodi ya makampuni yanayojihusisha na 

minyororo ya sekta ya pamba, nguo na vitambaa 

kutoka asilimia 30 hadi 10;  na 

iv. Kuhakikisha sare zote za vyombo vya ulinzi na usalama 

zinanunuliwa kwenye viwanda vya nguo nchini ili 

kuvijengea uwezo viwanda hivyo. 
 

Mheshimiwa Spika, Katika Jumuiya ya Afrika Mashariki Taifa la 

Uganda linafanya vizuri katika sekta ya pamba na mnyororo 

wake kwa sababu Taifa hilo liliweka vivutio maalum kama vile 

utolewaji wa mikopo kwa wazalishaji wa pamba. Hivyo 

Kamati, inaitaka Serikali kufanya utafiti wa kina ili kubaini ni 

masuala gani yamefanywa na Uganda ambayo Tanzania 

inaweza kuyaiga ili kuendeleza sekta ya pamba na nguo 

nchini. Utafiti huo ndio uwe msingi wa kuamua vivutio 

vitakavyotolewa katika mwaka wa fedha 2027/28. 

8.8. Umuhimu wa Ushirika katika kuhamasisha, kuchochea na 

kukuza maendeleo Vijijini 

Mheshimiwa Spika, mwaka 2025, vyama vya ushirika vilifikia 

7,143 kutoka vyama 7,820 mwaka 2024 sawa na upungufu wa 

asilimia 8.7. Kamati imechambua maelekezo ya Ilani ya 

Uchaguzi ya Chama cha Mapinduzi ya mwaka 2025-2030 

kuhusu maendeleo vijijini yaliyoko katika aya ya 52 ya 

Muhtasari wa Taarifa ya Mheshimiwa Prof. Kitila Alexander 

Mkumbo, Waziri wa Nchi Ofisi ya Rais, Mipango na Uwekezaji 

na kubaini kwamba bila ushirika hakuna litakalofanikiwa. 

Ushirika ndicho kitovu cha kuchochea sekta za uzalishaji za 

kilimo, mifugo na uvuvi. Kamati ilifanya kikao na Tume ya 

Maendeleo ya Vyama vya Ushirika (TCDC) na Shirika la 

Ukaguzi na Usimamizi wa Vyama vya Ushirika (COASCO). 

Masuala yafuatayo yalibainika:- 

i. Hadi Machi, 2026 mauzo ya mazao ya wakulima kupitia 

vyama vya ushirika yalikuwa na thamani ya shilingi 

4,048,526,953,718 sawa na asilimia 1.73 ya Pato la Taifa; 

ii. Ushirika nchini unaendeshwa kama mali ya mtu binafsi 

pamoja na kwamba una wanachama; 

iii. Waziri mwenye dhamana ya Kilimo hana Mamlaka 

kisheria ya kuwajibisha viongozi wa ushirika wabadhilifu; 

iv. Vyama vya Ushirika kuendeshwa na wataalam wasio 

kuwa na ujuzi na weledi wa kuviongoza; 

v. Wanachama wengi kuwa na uelewa mdogo wa 

masuala ya fedha na hivyo kutofuatilia masuala ya 

Taarifa za Fedha; 

vi. COASCO kutokuwa na fedha na rasilimali watu wa 

kutosha za kufanya ukaguzi wa vyama vyote nchini; 

vii. Serikali kutowekeza fedha za Kutosha kwenye ushirika ili 

kiwe kitovu cha maendeleo vijijini;  

viii. Kukosekana kwa mifumo ya kuwalinda wakulima na 

wanaothirika  na mabadiliko ya bei za mazao na hali ya 

hewa ikiwa ni pamoja na kuanzisha Mfuko wa 

kuwalinda wakulima (Stabilization Fund); na 

ix. Mapungufu katika usimamizi na mifumo ya udhibiti wa 

vyama vya ushirika na hivyo kutoa mwanya 

unaosababisha ubadhilifu wa mali za ushirika na kuathiri 

ustawi wa wananchi. 
 

Mheshimiwa Spika, Hivyo, Kamati inashauri masuala 

yafuatayo:- 

i. Kufanya marekebisho kwenye Sheria ya Ukaguzi na 

Usimamizi wa Vyama vya Ushirika, Sura ya 185  na Sheria 

ya Vyama vya Ushirika Na. 6 ya mwaka 2013 ili kumpa 

Mamlaka Waziri mwenye Dhamana ya Kilimo kuchukua 

hatua dhidi ya vyama vya ushirika vyenye changamoto 

mbalimbali za kiutendaji na kiuwajibikaji; 

ii. Kuanzisha Sera mahsusi ya ugharamiaji kwa sekta ya 

kilimo, mifugo, misitu na uvuvi (agricultural Financing 

Policy) ambayo itasaidia ukuaji wa sekta za uzalishaji na 

kuchochea viwanda; 

iii. Serikali kuanzisha utaratibu wa kuwezesha vyama vya 

ushirika kifedha au kuanzisha tozo kupitia vyama hivyo 

itakayoelekezwa kwenye mfuko maalumu wa 

maendeleo ya ushirika; na 

iv. Mifuko ya Udhamini iliyo chini ya Benki Kuu ambayo 

mwaka ujao wa fedha inatarajiwa kuwekwa chini ya 

Kampuni itumike kutoa dhamana kwa vyama vya 

ushirika vinavyouza mazao yao nje ya nchi ili 

kuviimarisha na kuchochea uzalishaji. 
 

Mheshimiwa Spika, endapo hatua hizo hazitachukuliwa 

itakuwa vigumu sana kutekeleza maagizo ya Chama 

kilichopo madarakani. 
 

8.9. Uzalishaji na Uongezaji wa Thamani wa Mbegu za Pamba, 

Alizeti na Mchikichi  

Mheshimiwa Spika, Kamati imefanya uchambuzi wa hatua 

zote zinazopendekezwa na Serikali ili kuchochea uzalishaji wa 

mafuta nchini na kudhibiti uongizaji holela na udanganyifu na 

kubaini yafuatayo:- 

i. Kutoza kiwango cha asilimia 10 badala ya asilimia 0 

kwenye mafuta ghafi ya mchikichi (Crude Palm Oil – 

CPO) na kuendelea kutoza kiwango cha asilimia 10 

kwenye mafuta yaliyochakatwa kwa kiwango kidogo 

(semi-refined palm oil) ili kudhibiti udanganyifu; 
 

ii. Kutoza ushuru wa forodha kwa kiwango cha asilimia 35 

au dola za Marekani 300 kwa tani moja ya ujazo wa 

mafuta safi (refined edible oil) kutegemea kiwango 

kitakachokuwa kikubwa badala ya asilimia 35 pekee 

kwa mwaka mmoja kwenye mafuta ya kula 

yaliyochakatwa kwa kiwango cha mwisho; 
 

iii. Kusamehe kodi ya Ongezeko la Thamani kwenye Mafuta 

ya kula yanayozalishwa ndani ya nchi kwa kutumia 

mbegu zinazozalishwa nchini kwa muda wa mwaka 

mmoja; na 
 

iv. Kuanzisha utaratibu wa utoaji wa vibali maalum kwa 

waagizaji wa mafuta hayo kutoka nje ya nchi kupitia 

Wizara ya Kilimo. Vibali hivyo vitatolewa baada ya 

kujiridhisha juu ya uwekezaji na uzalishaji wa mbegu za 

alizeti, pamba na michikichi, chini ya Kanuni za COPRA 

za mwaka 2026; na 

v. Serikali kutoa ruzuku ya mbegu za alizeti na pamba 

pamoja na miche ya chikichi milioni mbili kila mwaka kwa 

lengo la kukuza uzalishaji wa mbegu zinazotumika 

kuzalisha mafuta ya kula ili kuondokana na uagizaji wa 

mafuta kutoka nje ya nchi. 
 

Mheshimiwa Spika, baada ya kupitia hatua zote hizo Kamati 

inashauri Serikali masuala yafuatayo:- 

i. Kutoza kiwango cha asilimia 0 cha Kodi ya Ongezeko la 

Thamani kwenye mafuta ya kula yaliyozalishwa kwa 

kutumia mbegu zinazozalishwa ndani ya nchi (locally 

grown seeds) badala ya Msamaha wa kodi ya ongezeko 

la thamani kwa bidhaa hiyo. Lengo ni kuwezesha mafuta 

yapatikane nchini kwa bei rahisi kwa sababu wazalishaji 

waliosajiliwa kwenye mfumo wa VAT wataweza 

kujirejeshea gharama zao. Utaratibu unaopendekezwa 

wa msamaha maana yake gharama zote za VAT 

zitatakiwa kubebwa na mlaji wa mwisho na hivyo 

kupelekea bidhaa hiyo kuwa ghali; na 
 

ii. Serikali kutoza ushuru wa kiwango cha asilimia 25 au dola 

za Marekani 250 kutegemea kiwango kitakachokuwa 

kikubwa badala ya asilimia 10 inayopendekezwa na 

Serikali kwa mafuta ya mchikichi yaliyochakatwa kwa 

kiwango cha kati (semi-refined palm oil) ili kuhamasisha 

viwanda vya ndani kutumia mbegu zinazozalishwa nchini 

kuzalisha mafuta. 
 

Mheshimiwa Spika, Kamati ina amini utekelezaji wa 

mapendekezo yake utasaidia kuchochea uzalishaji wa 

mafuta nchini. 

9.0. HITIMISHO 

Mheshimiwa Spika, naomba kuhitimisha kwa kukushukuru wewe 

Mhe. Mussa Azzan Zungu, Mb Spika wa Bunge la Jamhuri ya 

Muungano wa Tanzania pamoja na Mhe. Daniel Baran Sillo, Mb 

Naibu Spika kwa kuendelea kuliongoza vema Bunge lako Tukufu. 

Nawashukuru pia Mhe. Prof. Kitila Alexander Mkumbo, Mb Waziri wa 

Nchi, Ofisi ya Rais Mipango na Uwekezaji,  Mhe. Bal. Khamis Mussa 

Omar, Mb Waziri wa Fedha, Mhe. Dkt. Pius Chaya Mb, Naibu Waziri 

Ofisi ya Rais Mipango na Uwekezaji,  Mhe. Mhandisi Mshamu Ali 

Munde, Mb Naibu Waziri wa Fedha na Mhe. Laurent Deogratius 

Luswetula, Mb Naibu Waziri wa Fedha, kwa ushirikiano wao kwa 

Kamati katika kipindi chote cha utekelezaji wa majukumu yake. 

Aidha, napenda kumshukuru Dkt. Natu El-Maamry Mwamba, Katibu 

Mkuu Wizara ya Fedha na Mlipaji Mkuu wa Serikali,  Dkt. Tausi 

Mbaga Kida Katibu Mkuu- Mipango na Katibu mtendaji wa Tume 

ya Mipango, Dkt. Fred Matola Msemwa Katibu Mkuu Ofisi ya Rais 

(Uwekezaji), Manaibu Katibu Wakuu, Kamisha wa Bajeti  na 

Wataalamu wote wa Wizara hizo. 
 
 

Mheshimiwa Spika, naomba kuwapongeza wajumbe wa Kamati 

kwa umahiri, umakini na ushirikiano wao walionipatia wakati wote 

wa kupitia na kuchambua bajeti ya Serikali na hatimaye kukamilika 

kwa Taarifa hii. Naomba kuwatambua Wajumbe hao kama 

ifuatavyo: - 

1.  Mhe. Mashimba Mashauri Ndaki, Mb Mwenyekiti 

2.  Mhe. Ali Hassan Omar King, Mb Makamu Mwenyekiti 

3.  Mhe. Bal.Dkt. Pindi Hazara Chana, Mb Mjumbe 

4.  Mhe. Hussein Mohamed Bashe, Mb Mjumbe 

5.  Mhe. Innocent Lugha Bashungwa, Mb Mjumbe 

6.  Mhe. Esther Nicholas Matiko, Mb Mjumbe 

7.  Mhe. Amina Idd Mabrouk, Mb Mjumbe 

8.  Mhe. Stella Alex Ikupa, Mb  Mjumbe 

Mheshimiwa Spika, mwisho lakini si kwa umuhimu, nimshukuru Ndg. 

Baraka Leonard, Katibu wa Bunge kwa niaba ya Watumishi wote 

kwa kuiwezesha Kamati kutekeleza majukumu yake kikamilifu 

pamoja na kutoa ushauri wa kitaalamu uliowezesha kufanikisha 

utekelezaji wa shughuli za Kamati.  

 

Mheshimiwa Spika, naomba kuwasilisha na naunga mkono hoja. 

 

 
Mashimba Mashauri Ndaki, Mb 

MWENYEKITI 
KAMATI YA KUDUMU YA BUNGE YA BAJETI  

 

15 Juni, 2026 

